
	ЦАРС МОД, БҮСГҮЙ ХОЁРЫН ТУХАЙ ДОМОГ
 

	“УЛСЫН ХЭВЛЭЛИЙН ГАЗАР” Улаанбаатар хотноо 1984 онд эрхлэн хэвлүүлсэн “ҮДИЙН ХАЛУУН (Югославын зохиолчдын тууж, өгүүллэгүүд)” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	I

	Нар уулсын цаанаас цухуйгаагүй хэдий ч үүрийн туяа дулаахан агаарыг хөвөлзүүлэн улаарчээ. Эмэгтэйчүүд холдсоор байлаа. Смилягийн эх чулуурхаг цөлд зогсоод замаасаа гажин хамаг хүчээ барж, харалган болсон мэт айж мэгдсэн харцаар тэдний хойноос харна. Тэрээр улам хол хоцорч байлаа. Харин бусад нь үдшийн сэрүүнээр тосгондоо очиж үр хүүхдээ ундлах болно. Холоос тэр эмэгтэйчүүд цуварсан шоргоолжтой төстэй харагдана. Хоцорсон бүсгүй хадан цохиог гараараа түшин хэсэгхэн амраад дахиад л замд оров. Хавчиг саванд ус хол хол дуугарч оосор нь мөр цээжинд хорстол шигдэнэ.

	Нар мандан түүний дээр ирэхэд тэрээр улам итгэл муутай удаан явж байлаа. Гэтэл чулуунд бүдрээд хөлөө ихэд өвдөхийг мэдэрч нүүрээрээ газарт унахдаа эрүүгээ ярж орхижээ. Түүний хүзүү, цагаан цамц нь нил цус болов. Босохыг оролдсон боловч хүнд хавчиг газар луу чангаана. Тэгээд оосрыг нь тайлж хавчгаасаа салахыг хичээсэн ч энэ чулуун занган дотор ядарч туйлдсан тэрээр яс янгинахыг тэсвэрлэн тэнхэл алдарсан гараараа тэмтчиж байхдаа савныхаа бөглөөг санамсаргүй мулталчихжээ. Ус сад тавин гоожиход айснаасаа болоод үхэх шахав. Савныхаа амсрыг даавуугаар бөглөх гэж оролдоод ямар ч хэрэг болсонгүй. Ус улам хурдан олгойдон гоожно. Түүний амьдрал, хөдөлмөр ямар ч үр ашиггүй урсаж байгаа нь тэр юм. Уснаасаа балгаханыг боловч үлдээх гэж хажуугаараа хэвтэх гэж оролдоод ч нэмэргүй, нар түүнийг гялбуулан хамаг үе мөчийг нь сулруулав. Түүний татганан хөдлөх нь шархтсан шувуу далавчаа навсгануулахтай адил ажээ. Тэр босож чадсангүй. Ар нуруундаа чулуу үүрсэн юм шиг, харин хайрга чулуу цүнхээлийн ёроол мэт түүнд санагдаж байлаа.

	Нар дээр хөөрчээ. Ээж нь алга л байлаа.

	Смиля бол том хар нүдтэй, бужгар үстэй охин юм. Ээжийгээ хүлээж байснаа царайгаа барайлган дөнгөж мэдэгдэх төдий зөрөг даган түүнийг тосохоор явлаа. Замдаа таараар оёсон хуучин муу даашинзаа лошгын цэцгээр чимэглэн, газрын ан цав дээгүүр өрөөсөн хөл дээрээ догонцон харайж явлаа.

	Явж явж духаараа чулуу дэрлэн хэвтэж байгаа ээжийгээ олж харав. Смиля дэргэд нь сууж толгойноос нь унасан алчуурыг аваад намуухнаар «Ээж ээ, ээж ээ!» хэмээн дуудав. Халуун наранд шарагдсан ээж нь хариу дуугарсангүй. Смиля охин хавчгийн нойтон амсрыг хөхөөд норсон шороог зууран, усанд сэргэсэн гурван турьхан нахиа бүхий бяцхан модыг оролдож тэгшилнэ. Нас барсан эхийнхээ дэргэдэх зулзаган модны орчны нойтон шороог хонхойлон «Ээж ээ, ээж ээ!» хэмээн уйлан хайлан байлаа.

	Нар чанх дээр голлож, бараг сүүдэргүй болжээ. Ядарч хөлөрсөн морьд хөлөө залхуутайгаар зөөж, хөлс нь ууршина. Марко морьдынхоо чихийг ажиглан явна. Морьд тосгон ойртохыг мэдэж чихээ сортойлгоод ирэхээрээ хурдхан зовлонгоос ангижран, сэрүүн сүүдэрт хэвтэхийн тулд хурд хүчээ нэмдэг юм. Ээвэр газар энд тэндгүй таруу барьсан олон арван бяцхан чулуун байшингууд, хөндийд эвэрч хагарсан хэсэгхэн газар, армаг тармаг, намхан ургасан улаан буудай, хатсан эрдэнэ шиш, хаа нэгтээ хашааны дэргэд тарьсан хулуу, усан санд нь борооны усны багахан нөөцтэй тосгоны бараа алсад үзэгдэнэ. Морьд ялаархан сүүлээ шарваж, идээ бээрийн муухай үнэр хамар цоргино. Газар дэлхий аварга том жимбүүр хөгжим болж хувирсан мэт голионууд заримдаа ойрхон, заримдаа хол исгэрч аагим халуунд хатсан нүх сүв ч нэгэн адил исгэчин дуугарах ажээ. Маркогийн сүр сүлд нь бууж, тэрэгний донсолгоонд нүдээ анин сууна. Өрөөсөн хөл нь унжиж жолооны хажууханд санжганана. Яаж тохитойхон сууж, толгойгоо хааш нь хийж нарнаас халхалъя даа гэж л бодно. Тэгтэл хэн нэгний нарийхан дуугаар уйлах дуу түүнд сонсогдов. Тэрээр морьдоо зогсоож чагнаад хүүхэд уйлж байгааг мэдэв. Суудлаасаа өндийж эргэн тойрноо ажиглаад нэгэн бараан дүрс олж харлаа. Жолоогоо хурдхан ороож, тэргээ зогсоогоод үсрэн бууж очлоо.

	Нас барсан эмэгтэй, уйлж байгаа охин хоёрыг чулуут өндөрлөгөөс хэсэгхэн чимээгүй ажиглав. Смилягийн хоолой нь сөөсөн бололтой уйлахаа больжээ. Том нүдээрээ ирсэн хүнийг хянамгай харж, магнай тэнийн инээмсэглэв. Золгүй явдал тохиолдсон тэдэн рүү Марко алгуурхан ойртон очиж явган суугаад эхийнх нь зовхийг татаж үзэхэд булингартсан харц түүнийг өрөмдсөнөөр барахгүй уруулын нь үрчлээнд батгана, өт цацсан байлаа. Газар дэлхий өөрийнхөө хувийг авч байгаа нь энэ юм. Тэрээр хавчгийг нь салган авч сэгсрэн үзэхэд ёроолд нь жаахан ус шол шолхийж байв. Дахиад л чулуу шиг хөшсөн биеийг нь барьж үзлээ. Тэгээд зүүн гартаа хавчиг бариад баруун гараараа охиныг хөтлөн тэрэг рүүгээ очив. Цементтэй хүүдий, бөглөөгөөр хавчгийг татлаад тэргэн дээр болгоомжтой тавиад «Смиля намайг хүлээж бай, би одоохон» гэж хэлээд талийгаач руу эргэж очлоо. Тэгээд сая л зулзаган царс, түүнийг хүрээлсэн нойтон шороон хүрээг ажиглав. Царсны ангаж байсан үндэс усны дусал болгоныг шингээн авч мөчир нь цовоолгоор дээш тэмүүлжээ. Ус л хайран байна! 

	Марко үхсэн эмэгтэйг үүрэн авчирч тэргэндээ тавиад нэмнээгээр толгойг нь бүтээж Смиляг урд талд өөрийн дэргэд суулгаад жолоог дугтрав. Гэртээ ирээд хавчигт үлдсэн усыг зэс тогоонд юүлж, Смиляд балгахныг өгөөд дараа нь түүний ээжийн нас барсан тухай тосгоныхонд дуулгалаа. Смилягийн байшингийн хаалгыг хоёр банзаар чагтлан хаджээ.

	Смиля эхээсээ ганцаараа билээ. 

	Хар авсны араас Марко түүнийг хөтлөн явна. Тосгоны оршуулгын газрын хонхны өрөвдөлтэй гонгинох чимээнээс өөр хэн ч талийгаачийг өрөвдөж уйлсангүй. Алсын моторын нүргээн лүгээ адил ламын гунганах чимээ, авсчдын санаа алдах л сонсогдоно.

	Амьд үлдсэн хүүхэд болон өөрийнхөө тухай бодох цаг боллоо. Хүүхэд ахуй цаг гэдэг бол дуугүй, тодорхойгүй зураг шиг үе байдаг болохоор настнууд л тэдэнд ухаан суулгадаг. Өвөгчүүд бодож хүүхдүүд тэдэнд захирагдах ёстой. Хүүхэд ахуй цаг ингэж огт анзаарагдахгүй гялсхийн өнгөрдөг билээ.

	Оршуулга хурдан дууслаа. Смиля шинэхэн булш руу нунтаг шороо цацна. Тэгээд Марко түүнийг гэртээ авчирлаа. Наран жаргаж уулсыг харанхуй нөмрөв. Смиля шинэхэн дэнлүү үзээд зориг муутайхан инээмсэглэснээ айлын модон орон дээр дуулгавартай атиран хэвтлээ. Энэ бол түүний түр зуурын ор ажээ.

	Смиля бүтэн өдөр айл айлын байшингийн дэргэдүүр эргэлддэг байлаа. Тосгоныхон түүнийг царай муутай хялайн харцгаана. Учир нь бүгд л олон хүүхэдтэй, хоол хүнс багатайн дээр ус бол бүүр ч эрдэнэ. Тортог болсон цонхныхоо цаанаас түүнийг дуугүйхэн харснаа ичиж зовохдоо хурдхан л харанхуйд нуугддаг байлаа. Ганцаардангуй, ичимхий Смиля охин саваагаар ажиггүй тоглож байвч хацрыг нь даган хоёр халтар судал татжээ. Хааяа нэг өрөвчхөн сэтгэлтэй хэн нэгэн эмэгтэй түүнийг гэртээ аваачиж үсийг нь самнаж өгдөг байлаа.

	Нэг удаа Марко тосгоныхныгоо үтрэм дээрээ цуглуулав. Тариачид иймэрхүү цуглаанд дургүй байдаг ч гэсэн Марко тосгондоо хамгийн ахмад нь, тэгээд ч ахмадын сургаал алт гэдэг болохоор бүгд хүрч иржээ. Цуглаан тэдэнд ямар ч хамаагүй юм шиг хүн бүр л дор дороо нэг юм оролдоно. Нэг нь гансаа сорж нөгөөх нь хутгаар саваа хальсалж, гурав дахь нь чулуу харшуулах буюу тун ч залхуутайгаар торлог зангидна. Бусад нь алс тэнгэрийн хаяа руу дэмий л ширтэн суух аж. Гэвч тэд шийдэх л хэрэгтэй байлаа. Шийдвэр гаргах болгон хэцүү байдаг.

	— Бид энэ охиныг халамжлах ёстой!

	— Өөрийгөө яая гэж байж, би л түүнийг авч чадахгүй.

	— Манайхан өвчтэй байгаа.

	— Энэ охинтой охингүй бор хоногийг дөнгөж л аргацааж байна.

	— Охиныг Рокод өг л дөө. Тэр л тосгондоо хамгийн баян шүү дээ гэлцэхэд,

	— Тийм ээ, охиныг Рокод өгье! гэж Марко хэлэв. Цугларагсад тайвшран санаа алдаж алгуурхан тарцгаав. Маркогийн авгай Смилягийн үсийг самнаж шинэ айлд очих гунигт ёслолд бэлтгэлээ. Марко түүнийг Рокогийнд аваачив.

	Роко доод тосгоноос хөлслөн авсан тууварчин, мужаан, торхчдоо  ажиглан харж байв. Хүчтэй, булиа, сахалтай эрчүүд бол Видичийнхний гэр бүлийн хүмүүс юм. Тэдний хамт бяцхан дүү Иван нь ч байна. Иван шороон дээр чулуугаар үсэг бичиж байлаа. Тэрээр бичсэн үсгүүдээ чимээгүйхэн уншиж байхдаа «Бүтэн өдөр хичээллэх юм» хэмээлцэн түүнийг болгоомжтой хялайн харах сэгсгэр хүүхдүүдийг үл анзаарна. Иван бол цайвар үстэй, цэнхэр нүдтэй, урт сормуустай, тайван дөлгөөн зантай хүүхэд. Өөрийнхөө тайван амарлингуй чанараар тэр бусдаас ялгардаг ажээ. Хөдөөгийн хүүхдүүд түүнийг шоолж инээлгүй «Гэгээн мөн!» гэж хүндэтгэн ярилцаж, түүний хичээл дасгалыг ажигладаг байлаа. Хүдэр бадируун биетэй, өрвийсөн үстэй, үргэлж шүдээ ярзайлгаж явдаг Роко хэмээх эр тахиануудаа тоолж байв.

	— Йосип, тахал тусмар минь цоохор тахиа хаачив аа? 

	Хөөрхөн хар нүдтэй, есөн настай Йосип хөвгүүн чулуун хороон дээр сууж байв.

	— Би яаж мэдэх юм бэ?

	— Чи хэзээ л мэдэж байлаа даа!

	Марко, Смиля хоёр дөхөж ирлээ. Овжин Роког аргална гэдэг бэрх. Нүд нь агшин зуур онийж зулгуйдсан байдалтай шүдээ ярзайлган хоорондоо авцалдаагүй хараал зүхэл урсгаж байлаа.

	— Роко чи энэ өнчин охиныг аваач!

	— Чадахгүй ээ, ган болоод зовж байгааг чи өөрөө мэдэж байгаа шүү дээ!

	— Чадах л болно доо. Өдөр нь хөлсөлсөн хүмүүстээ хөлс төлж чадаж байгаа юм чинь охиныг тэжээж чадах л болно.

	— Чадахгүй ээ...

	— Чи сонс оо биз дээ? Тосгоныхон ингэж шийдсэн юм шүү.

	Ах дүү Видич нар зовхи өргөн хааяа Роког хааяа Марког харангаа ажлаа хийнэ. 

	Рокогийн нүүр эхлээд гунигтай, дараа нь ширүүн болсноо эцэст нь уйлах байдалтай үрчийв.

	— Өвгөн минь, чи өөр хэнийг надад өгөх гэж байна? Йосип надад багадаад байна уу? Намайг хоослох санаа чамд төрөв үү?

	— Смиля л бусдын хүүхэд шүү дээ.

	— Йосип юу гэж?

	— Йосип бол танай гэр бүлийн хүн. 

	Уурласандаа Рокогийн баргар нүүр татганана. Түүний эргэлзэл гомдол, далд байсан үзэн ядах үзэл нь нэгэн зэрэг бадрав. Тэгээд гэнэтхэн дуугүй болсноо өтгөн хөмсгөн дороос ширтэх Маркогийн ширүүн харцнаас далдирлаа. Сониуч зандаа автаж, үзэж харсан зүйлдээ гайхсан ажилчид ажлаа хийхээ ч больжээ.

	Марко,  Смиляг хөтлөн Рокогийн хашаанд оруулав.

	— Чи энд үлд! гэж хэлээд цээжээ цэх болгон холдож одлоо. 

	Роко:

	— Би үүнийг чинь яах болж байна аа? хэмээн арай л хараал тавьсангүй, шүд зуун гасалж өгүүлэв.

	— Ах аа, түүнийг надад өгчих. Би түүнтэй тоглоё! гэж Йосип инээдэмтэйгээр шулганаад түүний хойноос харсаар хоцорлоо.

	Смиля ичингүйрэн инээмсэглэв.

	 

	 

	Охин тэдний саравчинд үнээнүүдийн дунд тэжээлийн онгоцон дотор унтдаг байлаа. Зуны өглөө эрт Роко түүнийг сэрээнэ.

	— Босооч. Үнээнүүдийг нуга руу гилээд хариул! 

	Охин өөрийн эрхгүй анилдах нүдээ нухална.

	— Харин чи надтай явна. Түрдэг тэргээ ав! гэж Роко Йосипод тушаав.

	Йосип байн байн нулиман тэрэг түрнэ. Роко түүнийг Смилягийн муу байшин руу дагуулан аваачаад:

	— Дээр нь авирч гараад дээврийн ваарыг ховхол! Охины хоолны үнэнд авч байгаа юм гэв.

	Йосип ваарыг ховхлон, эзэнгүй байшингийн дээврийг хоосоллоо. Нойрноос гүйцэд сэрээгүй Смиля охин үнээнүүдээ гилнэ. Байшингийнхаа дэргэдүүр өнгөрөхдөө түр зуурхан зогссоноо «Ээж ээ!» гэж уулга алдаад үнээнийхээ хойноос сажлав.

	Хөл нүцгэн охин чулуурхаг зөргөөр гүйж явснаа нэгэн хачирхалтай айдаст автаж гэнэтхэн зогслоо. Түүний харц ээжийнхээ өнгөрсөн газар луу ханджээ. Ямар нэгэн үл ойлгогдох хүч дэргэд нь ээжийнхээ нас барсан зулзаган мод руу түүнийг хөтлөн аваачив. Турьхан нарийхан иш нь салхинаа ганхаж, навчнууд нь сэргэжээ. Смиля явган суугаад хуурай газрыг илбэн: «Ээж минь, ээж ээ!» гэж шивнэнэ. Түүнийг газар хонхойлон байхад нүд нь гялалзана. Энд л ээжийнх нь жинхэнэ булш байгаа юм. Учир нь халуун хайртай эхийн нь дурсгал болгож үхэл энэ зулзаган модыг ургуулжээ.

	Смиля тосгон руу хар хурдаараа гүйн очоод Рокогийн байшин руу нуугдан оров. Тэнд хэн ч байсангүй. Ганцхан Рокогийн эх хөгшин нь л тортогт дарагдсан байшингийн нуруу модноос хараагаа үл салган амандаа юм үглэж байлаа. Смиля түүнийг харсан ч үгүй аягатай ус аваад түүнийгээ богинохон банзлаараа далдлан айснаасаа болоод чичирсээр гадагш гарлаа.

	«Гэгээн» гэгдэх бяцхан Иван түүнийг бахдангуй харснаа ахиад л шороон дээр үсэг, тэмдгээ бичиж эхэллээ.

	Смиля ганц ч дусал цалгиулахгүйн тулд чулуурхаг замаар өлмий дээрээ явна. Зулзаган царсны дэргэд очоод аягатай усаа газарт тавьж эргэн тойрноо ажиглан харснаа хэн ч байсангүйд тоглож байгаа ч юм уу, эсвэл залбирч байгаа мэтээр зулзаган модоо аажуухан усалж эхэллээ. Сул шороонд ус шингэнэ. Смиля модоо усалж гүйцээд сууснаа: «Ээж ээ!» хэмээн өөрийн эрхгүй өгүүлэв.

	Роко, Йосип хоёр дээврийн ваарыг авчирлаа. Роко ус уух гэж яарсан чинь аяга нь хоосон байв. Тэрээр нүдээ ууртайяа гялалзуулан шүдээ тачигнатал хавирч ах дүү Видичийнхний ажиллаж байсан жүчээ рүү харайлгаж очлоо.

	— Та нарт хэчнээнийг ч өгөөд нэмэр алга. Багадлаа гээд хулгай хийх бол оо юу?

	— Хэн хулгай хийгээ вэ? Би юу хулгай хийсэн юм бэ?

	— Ус!

	— Бид чиний өмхийрсөн усыг уухгүй ээ. Чи хулгайд сэрдэхээ боль!

	— Та нараас л гарахгүй. Бас тэгээд энэ ухаангүй амьтныг дагуулаад ирсэн гээч!

	— Чи түүнийг хооллож ундлаагүй байх шүү.

	— Тэр дээ, дүү чинь өөрийгөө ундалжээ. Би бүүр зориудаар устай аяга үлдээсэн юм. Тэр хаана байна? Үүнийг би зүгээр өнгөрүүлэхгүй шүү. Уснаас л болж та нар ууц нуруугаа хөштөл ажиллах ёстой байтал ус та нарын ам руу өөрөө урсаад л орж байдаг болох нь ээ. Би хулгайчийг барина аа. Тэр надад аяга усны үнийг чамбайхан л төлж таарна!

	Смиля айсандаа толгойгоо унжуулав. Тэр чичирсээр чулуун шатаар өгсөж байшинд ороод хоосон аягыг харанхуй буланд тавилаа.

	Уурласандаа өөрийгөө ч мэдэхээ больсон Роко хулгайчийг ямар аргаар барихаа бодон хашаан дотор нааш цаашаа холхино. Тэгснээ нүүрэнд нь хүйтэн инээмсэглэл тодров.

	— Алив гэгээн минь, наашаа ирж ус уу!

	Иван тоглохоо болиод айсан байдалтай байшинд оров. Харанхуй булангаас Смиля түүнийг айсан харцаар ширтэнэ.

	— Тэр аягыг ав гэж Роко хорсолтой нь аргагүй тушаав. Иван харанхуй руу гөлөрнө. Тэгээд буланд байгаа аягыг хараад түүнийг авахаар очлоо.

	— Май чи, ингээд уу! Муу хулгайч! гэж бах нь ханасан Роко хашхираад түүнийг өшиглөв. Хүү ойчлоо.

	Иван мултран гараад шатаар бүдэрч таварцагласаар гүйн бууж шуухитнаж ханиалгасаар хашааны дэргэд цагариглан унав. Ах нар нь саравчнаас гүйн гарлаа.

	— Иван яачхав аа? гэж бусдаасаа түрүүн ирсэн ясархаг өндөр ах нь асуув. Түүний баргар царайд түгшүүр тодорно. Иван ханиаж амьсгаа нь давхцахад ах нь түүний нурууг зөөлхөн алгадав.

	— Намайг... өшиглөөд...

	— Хэн тэр вэ?

	— Би түүнийг барьсан юм. Наадах чинь ус хулгайлсан! гэж Роко ялагчийн дүртэй цонхоор хашхирлаа.

	— Би юу ч аваагүй.

	— Роко минь, Иван бол дуулгавартай, бие султай хүүхэд шүү дээ.

	Йосип хашаан дээрээс буугаад:

	— Гэгээн гээд байгаа шүү! Ийм хулгайчийг ер үзсэнгүй гэж яншин үглэв.

	Видичийн зүрхэнд хилэн бадарлаа. Бодож түдсэн ч үгүй Йосип руу гүйж очоод түүнийг тэврэн авч өвөр дээрээ суулгаад тэлээгээ тайлан хоёр давхарлалаа.

	— Чи миний дүүг зоддог бол... би хүүг чинь!.. гээд нулиман Йосипын өмднөөс тоос манаруулан ороолгож эхлэв.

	Йосип ч орь дуу тавьж байлаа. Түүнийг хэд сайн ороолгоод өндөр Видич тэлээгээ тайван гэгч тэлээлэв.

	— Роко минь, чиний хишигт цадаж ханалаа!

	Нөгөө нэг Видич нь хийж цуглуулсан модон тээглүүрүүдээ тачигнуулан улайран дэвслэв. Тэгээд бяцхан Иваныг өргөж гар дээрээ аваад багаж зэмсгээ чулуудаад эргэж ч харалгүй одоцгоов.

	— Хулгайч нар минь, нүдэнд дахин бүү үзэгдээрэй! гэж Роко араас нь хашхирав. 

	Йосип ороолгуулж өвдсөндөө орилсоор л байв.

	— Хэн чиний хэл амыг татсан юм! Орилж л бай гэж Роко хэлээд цонхноос холдов.

	Смиля буландаа нуугдан суусаар л байлаа. Түүний зүрх нь галзуурсан мэт цохилно. Тэр ердөө буруугүй. Ердөө л ус авсан юм чинь. «Гэгээн» гэгдэх бяцхан Иван нэг бол дөлгөөн том нүдтэй, нэг бол ханиаж чичрэн байсан чигээрээ, эсвэл ахынхаа гар дээр өргүүлсэн дүрээрээ түүний ухаан санаанаас гарахгүй байлаа.

	 

	 

	Яагаад, юуны тулд гэдгийг хэн мэдэх вэ, тоглоод ч юм уу, эсвэл сэтгэлдээ ямар нэг зүйлд гэмшин өөрөө өөртэйгөө, нэгэн бол аль эрт өнгөрсөн ээжтэйгээ ярьж, булшийг ч, төрөлх царсыг нь гоёж байна гэдгээ ойлгож, магадгүй хүүхэд ахуйнхаа зовлонг сэргээхээр Смиля охин Рокогийнхоос ус нууцхан зөөж модоо усалсаар л байлаа.

	Нэг удаа бүтэн сайн өдөр тэр гахайн байрны идүүрт байдаг уснаас төмөр саваар хутган авч нууц газар луугаа гүйн одлоо. Түүний араас дусалсан усны нь мөрөөр Рокогийн саарал гахай дагаж явсныг тэр мэдсэнгүй. Охин зулзаган модоо усалж байснаа гэнэтхэн ховдоглон хуйхрах дууг сонсов. Тэр гахай төмөр сав руу нь дайрлаа. Гахайд ус өгч, модоо идүүлчихгүйн тулд Смиля гараа далайж зангав. Гахай уурлан хуйхарч, амаа ангайн шүдээ тачигнуулахад ширдхийх чимээ гарч охин бачимдан хашхирлаа. Газарт, навчин дээр улаан цус үсчинэ. Смиля хашхирахаа больж айж өвдсөнөөсөө болоод амьсгал нь тасалдаж, цус болсон гараа банзлаараа ороож төмөр саваа чулуун дотор нуугаад тосгон руугаа гүйн одлоо. Ядарч сульдсандаа болоод Маркогийн байшинд арайхийн хүрч хазуулсан гараа үзүүллээ. Марко тохойноос нь доохнуур шөрмөсийг нь шуунд нь наан чанга гэгч боож өглөө. Харин тосгон даяар «Энэ одоо ямар ажил хийх вэ дээ?», «Хэн ийм амьтныг авах вэ» гэсэн тоогүй яриа тархаж байлаа. Марко түүний гарыг цээжинд нь болгоомжтой сойж уяад илжиг унуулан хот хүргэж эмнэлэгт аваачиж өг гэж Йосипод хэллээ.

	— Би тантай л хамт явна!

	— За яв яв. Би түүнд захиж хэлж өгнө өө. Май энэ хавчгийг ав. Ус уумаар санагдвал уугаарай гэж тэр охинд хэлэв.

	Тосгоноос гарч амжаагүй байхад Йосип түүний хавчигтай уснаас дусал ч үлдээлгүй ууж орхиод:

	— Хүнд хэлээд үзээрэй, дуугүй л яв, мэдэв үү! гэв.

	Тэрээр илжиг хөтлөн налууг даган уруудаж эхлэв. Смиля цэлийсэн цэлмэг тэнгэрийг харж явлаа.

	 

	 

	II

	Смиля сайхан гоолиг бүсгүй болж өслөө. Түүний цогтой хар нүд нь ичимхий, энхрийхэн ажээ. Зүүн гараа хормогчныхоо цаана байнга нууж урт ханцуй ээрсэн утсаар далдлан, харин ээрүүлийнхээ ард суух үедээ хар ноосон цамцаараа бүтээх юм уу, эсвэл зүгээр л цээжиндээ сойно. Урт гэзэг мөрийг нь даган асгарна. Тэр бүсгүй цэх цээжтэй, цагаахан хүзүүтэй агаад үүрэндээ байгаа уулын хараацай адил намуухан хөдөлгөөнөөр дэрвэлзэн өдрөөс өдөрт дөнгөж сонсогдохоор шулганах шиг санагдана.

	Чилгэр биетэй, дээрэлхүү зантай Йосип бүсгүйг юм угааж байхад нь хараагаа үл салгах ажээ. Бүсгүйн цагаахан нүүрэн дээр нарны туяа наадаж, гийгүүлэх төдийд л Йосипын судсаар цус нь буцлан залхуутайхан инээмсэглэнэ. Йосип залхуутайяа гарч, шарагдаж хатсан ногоон дээр сүүдэрт хэвтээд халаасандаа дүүрэн чихсэн самраас цөмнө. Энэ дэлхийн бүхий л зүйл түүнд хатуу ширүүн, залхуутай юм шиг санагдана.

	Смиля нүцгэн хөлийнхөө цагаахан шагайг ил гарган өлмий дээрээ өндийнө. Йосипын сониучхан харц гялалзаж торго нэхэгчдийн утаснаас салах лугаа адил залхуутай үглэнэ.

	Хөгжилтэй, хүчтэй залуу Боян замаар алхалж явав. Гартаа торлог тэвэрсэн нь ердөө л нүд хуурахын төлөө юм. Түүнийг ч мөн дурлал өөртөө татжээ. Тэрээр нутагтаа сэтгэл хангалуун байгаа анчин лугаа адил эргэн тойрноо хянамгай ажигласнаа тэвэрсэн торлогоо газар тавьж, царайгаа төвшин болгоод Смиля руу дөхөж очив.

	— Смиля, бүү хөдөл, зогс, бүү холдоорой! гэж тэр хэллээ.

	Боян түүний нүд рүү ширтэн хуруунуудаа сарвайлган байснаа гэв гэнэтхэн хөхийг нь таслах гэсэн юм шиг базаж авав. 

	Смиля цочин үүрийн туяа шиг улсхийж түүнийг хоёр гараараа цохисноо тэр дороо татанхай гараа нуулаа.

	— Би чинь бүтэн лийр л зулгааж байна гэж бодлоо. Хөх чинь бүүр тэнгэрт хүрэх нь байна шүү гэж Боян хэллээ.

	Тэрээр баярласандаа хуруунуудынхаа үзүүрийг үнсэн таалах зуураа Йосипыг ажиглав. Нөгөөх нь нүдээ онийлгон шүдээ зуужээ. Боян агшин зуур түүнийг харснаа гэнэтхэн хажуу тийшээ болж хуруугаараа шороо руу зааж айсан дүр гарган:

	— Йосип оо, могой! гэж хашхирав.

	Йосип зүүгээр хатгуулсан юм шиг огло үсрэн ажигласан боловч могойн мөр ч алга байлаа. 

	Боян Смиля руу төрхгүйхэн ирмэж:

	— Би могой гэж л саналаа гэв.

	Йосип шүдээ хавирснаа уухилан амьсгаадавч түүнийгээ нуухыг оролдон дахиад л газар тохойлдон хэвтэв. Тэнэгтэй орооцолдоод ч яах юм гэж боджээ. 

	Смиля ичингүйрэн инээмсэглэж,

	— Боян чи дандаа санаанаасаа л зохиож байх юм гэлээ.

	— Бүүр үнэгүй гээч! За тэгээд бяцхан охин минь шийдсэн үү? Чи надтай суувал үүнд илүү сайн болно. Үнэн үү, Йосип оо? гэж Боян өгүүлснээ түүний хүзүүнээс унасан алчуурыг үнгэж байлаа. 

	Йосип самар тачигнуулан цөмнө.

	— Түүнийг тэгж чадаж байгааг чи харж байгаа биз дээ? Тэр бидний гэрч болно гэж Боян хэллээ.

	Йосип ам руугаа бүтэн атга самар хийж уурласандаа завжаараа саарал хөөс цахартал зажилж байлаа. Смиля угааж байгаа юм руугаа явлаа. Тэрээр Боян руу нууцхан инээмсэглэн харахад цаадах нь нэг бол Смиля руу, нэг бол уурлаж шатсан Йосип руу харж байв.

	— Смиля уух юм аваад ир. Би чамд дор нь сагс сүлжээд өгье. Яваад ирвэл чинь хамт лийр түүе! гэхэд нь Смиля,

	— Боян, чи шулам! гэж хэлчхээд гэр лүүгээ гүйн оров.

	Боян боодолтой торлогоосоо гурвыг нь шалмаг сугалан авч сайн санаат илбэчин адил тэнэгдүү маягаар уруулаа дорвойлгон инээмсэглэж, нүдээ том болгон дадмаг гэгч нь сүлжиж эхэллээ.

	Смиля аяга дүүрэн ус барьсаар эргэж ирэв. Халамжтай хонгортоо хариу талархлаа олигтойхон илэрхийлэх хэрэгтэй шүү дээ. Тэгтэл Йосип аажуухан өндийснөө царайгаа барайлган түүний замыг хаан аягатай усыг нь шүүрэн авч Бояны харсаар байтал ууж орхиод үлдсэнийг нь яаралгүйхэн асгачихлаа. Тэгснээ ногооны талбай руу явахдаа газрын чулуу түүж алхаар цохиж байгаа юм шиг чулуугаар тоншин:

	— Тонилж үз дээ, сагсчин минь! хэмээн шивнэж байлаа.

	Смиля цочин алмайрч, зүрх нь зовнилтойёо түгшлээ. Боян ч ухасхийн бослоо. Түүний зан араншин, бардам сэтгэл нь сөргөлцөлдөхгүй өнгөрч тэссэнгүй.

	— Түүнийг чи надтай сууснаас чамтай суувал дээр гэж бодож байна уу? хэмээн тайван атлаа өдсөн байдалтай асуув.

	Йосип гараа далайхад нь Смиля Бояныг өршөөхийг нүдээрээ гуйн гараас нь зүүгдэв. Боян ч хулчгаруудын өрөөсөн биш болохоор түүнийг сүрдүүлэх нь тийм ч амархан биш. Тэрээр айсан дүр үзүүлэн Йосип руу хуруугаараа дургүйцэн зангаж:

	— Чиний шүдний төлөө л санаа зовох юм даа. Дашрамд нь хэлэхэд чи самраар шүдээ хурцалж байх юм гэж өгүүлэв.

	Тэгснээ боодолтой торлогоо үүрч дийлсэн байдалтай гүнгэнэн одлоо. Нэлээд холдоод эргэн харж.

	— Смиля, би чамд сагс сүлжиж өгнө өө! гэж хашхирав.

	Смиля анх удаа хавчиг үүрч эмэгтэйчүүдийн цуваатай хамт булаг руу явлаа. Зам зуур тэд түүний эхийг дурсацгааж ядарсан тэр бүсгүйг алс хол усанд явуулсан Роког шүүмжлэн хэлэлцэж байв. Бас Смиляд зөвлөж тусална. Чулуурхаг замаар хоосон хавчигтай явах амархан ч бэхжээгүй ястай булбарай цээжинд оосор нь шигдэхээр дүүрэн устай хавчигтай буцахад л хэцүү гэлцэнэ. 

	Тэднийг,

	— Хонгор минь, гурван цаг явж тэсэх үү? гэж асуухад Смиля баяртайгаар толгой дохино. Түүнийг цувааны дунд оруулж залбирцгаагаад цааш хөдөллөө. Хамгийн залуу нь болох Смилягийн сэтгэлийг хөгжөөхөөр хоёр бүсгүй дуу гаргав.

	Хатсан бутны тэртээгээс малчны жимбүүрийн эгшиг сонсогдоно. Боян хөгжилтэйгөөр хөгжимдөж байгаа хэрэг ажээ.

	— Ай сэтгэлт бүсгүй минь, алдрын чинь төлөө хөгжимдөж байна. Эргэж ирэхийг чинь хүлээнэ шүү! гэхэд нь

	— Муур л хүлээвэл чамд дээр дээ. Тэр чинь чамайг бага маажна гэж Смиля хариулав. 

	Эмэгтэйчүүд инээлдэж

	— Хүү минь эргэж ирэхдээ хайр дурлалтай манатай байх вий! Өөр л өдөр хүлээх болж дээ гэлээ.

	Бүсгүйчүүд жиг жуг инээлдсэнээ дахиад л дуулав.

	— Хэрэв эргэж ирвэл... гэж Маркогийн авгай санаа алдахад бусад нь зэмлэн үглэцгээв. Смиляд ээж нь бодогдлоо.

	— Алганыхаа хонхорхойд ч болсон ус авчраарай гэж Боян хашхирав.

	Эмэгтэйчүүдийн сульдаж ядарсан хөл нь тушигнана. Тэд дуу ч үл дуулан нүүр хүзүүг нь даган хөлс урсана. Смиля хоцорчихгүй л юм сан гэж мэрийх ажээ. Эмэгтэйчүүд дэмжсэн байдалтай түүний зүг толгой дохино. Бояны тухай бодол л Смиляд хүч өгнө. Тэр л хэнээс ч нуугдалгүй байшингийн орчинд ямагт эргэлдэж тосгоныхны нүдэн дээр түүнтэй тоглож тэр ч байтугай сүм дотор түүн рүү нүд ирмэж, хөгжил баясгалантайгаар сагс чулуудаж, «Алдрын нь төлөө» жимбүүр эгшиглүүлэн түүнийг инээмсэглэн хардаг билээ.

	Булгийн дэргэд ирээд оосроо хурдан тайлж хавчгуудаа буулгацгаав. Зарим нь амьсгаагаа дарахаар дороо хэвтэж зарим нь цангаагаа гаргахаар ус руу тэмүүлэв.

	Смиля хавчгаа ч тайлалгүй тааралдсан чулуун дээр залбирсан ч юм шиг гараа зөрүүлэн суулаа. Тэгтлээ их ядарчээ. Түүний энхрийхэн гялалзсан нүд нь гэрэлтэнэ. Өмнө нь амьдрал болсон цэвэр тунгалаг устай булаг урсана. Зогсох ч үгүй ширтэх ч үгүй урссаар л байна. Маркогийн авгай оосрыг нь тайлж хавчгийг нуруунаас салгах үед л тэр сая сэхээрэв. Гэлээ ч гэсэн яг л үл мэдэх сүмд орчихсон мэт сүрдэж сандрах нь хэвээр л байлаа. Цохиогоор хүрээлэгдсэн чулуун дундах чимээгүй тунгалаг булгийн уснаа гялалзах нарны алтан цацраг, сэрүүхэн салхи, цохионы цэнхэр сүүдэр, торгон элс, усны шоржигноон, амьдралыг харах, түүнийг амтлах, ханатлаа амтлах, амьдрал өөрийнхөө хүчирхэг тэврэлтэд чамайг оруулж авч байгааг мэдрэх бахтай цэнгэл энэ бүхэн юутай сайхан.

	Элсэнд тунасан усыг эмэгтэйчүүд бяцхан халбагаар шавхан хавчгаа дүүргэнэ. Чийгээ харамласан ган гачигтай зун бяцхан булгаас хавчиг дүүргэнэ гэдэг тамын ажил ажээ. Цангаагаа тайлж жаахан амраад хүүхнүүд ээлж дараагаар хавчгаа дүүргэн бие биеэ хүлээлгүй гэртээ харихаар буцах замдаа яаран орно. Буцах замд цуваа ийнхүү алдрах аж.

	Смиля ээлжээ хүлээх зуураа эргэн тойрноо, алсыг ажиглан байхдаа Иваныг харлаа.

	Аятайхан цагаан царайд нь энхрий, сайхан инээмсэглэл тодорсон цайвар үстэй өндөр залуу өвөр дээрээ гараа тавин хөдөлгөөнгүй сууна. Ийнхүү санаандгүй уулзсандаа гайхсан Смиля түүний тайван байдал, илрэн байгаа зөн мөрөөдлөө алдагдуулахаас айж чимээгүйхэн дөхөж очлоо. Түүний тайван, ер бусын энхрий сайхан инээмсэглэл нь Смиляд таалагдав. Тэрээр бяцхан самбар, шохой барьсан түүний гарыг шохоорхон харав.

	— Суралцах дуртай юу? гэж түүнд маш аятайхан зүйл сануулж байгаа мэтээр ичингүйрэн инээмсэглэж аядуухан асуув.

	Смиля гэнэтхэн татанхай гараа санаж сэтгэл зовон ардаа нуулаа. 

	Иван:

	— Бичих сэн гэж боддог уу?.. гэж эелдэгхэн асууснаа өөрийгөө дэмжиж толгой дохив.

	Смиля татгалзан толгой сэгсэрлээ. Тэрээр түүнд чин сэтгэл, үнэн санаанаасаа хэлж байгааг ойлгож байлаа.

	— Чамайг татгалзана гэж би мэдэж байсан юм.

	— Хаанаас мэдсэн гэж?

	— Надтай хамт суралцахыг хэн ч хүсдэггүй юм.

	— Яагаад?

	— Миний уушги...

	— Юу? гэж түүнийг цагаан цайлганаар асуухад

	— Чиний уушгинд юу байдаг вэ? гэж Иван инээмсэглэн асуув. 

	— Агаар.

	— Бас цус... гэж Иван аядуухан инээмсэглэж нэмж хэлснээ

	— Би хэнийг ч сургахгүйгээр мөдхөн үхэх байх аа гээд толгойгоо унжуулав.

	— Хөөрхий амьтан!

	— Роко намайг яаж зодсоныг чи санаж байна уу?

	Гайхсандаа Смиля нүдээ бүлтийлгэн:

	— Чи чинь... «Гэгээн үү» гэж асуув. 

	Тэрээр батлах мэтээр нүдээ анивчаад

	— Чи тэгэхэд тэр усыг яасан бэ? Би чамайг харсан гэв. 

	Смиля

	— Би өөрийнхөө модны дэргэд тоглосон юм гээд гэмшингүй инээмсэглэв.

	— Тэнд чиний ээж... үхсэн үү?

	Смиля дуугүйхэн харцаа өөр тийш хандуулав. 

	Тэгтэл

	— Смиля я-я! гэж дуудах сонсогдлоо.

	— Чамайг дуудаж байна гэж Иван хэлэв.

	— Чи яах вэ?

	— Би үлдэнэ э. Энд илүү сэрүүхэн байна.

	— Талх идэх үү?

	— Идье!

	Тэрээр банзлынхаа хуниасны нэгтэйгээс зүсэм хар талх гаргаад юу ч хэлэлгүй түүнд өгөөд, үе үе эргэн харсаар явлаа. Түүний нүд энхрийллээр бялхам сэтгэлд нь үл ойлгогдох бачимдал дүүрэхэд үргэлжид байна гэдэгт үл итгэхээр асар их гэнэтийн аз жаргалаасаа тэр айлаа. Хавчгаа дүүргэж байхдаа Иваныг харахад цаадах нь ямагт «гэгээнийхээ» инээмсэглэлээр мишээж байв.

	Авгайчууд түүнийг хавчгаа үүрч бэхлэхэд нь туслалцав. Хачирхалтай нь тэр усныхаа хүндийг ер мэдэрсэнгүй. Нартай цэлмэг өдрийн ач тэтгэмжид баясаж, цохионы сүүдэрт өвчтэй залуутай уулзсан сэтгэгдэлдээ автагдсан тэрээр тэсэлгүй түүнийг дахин харлаа.

	Чулуурхаг цөлөөр тэр ядрахыг үл мэдэн яг л өөрийн мэдэлгүй болсон мэт явж байлаа. Хүүхнүүд түүнийг магтана. 

	Смиля хүнд хавчгийн дор бөхийж анх л удаагаа царс модныхоо тухай бодолгүй явлаа. Тэр том хавтгай чулуунуудаар Бояны хийсэн сандал, навчны цаана нуугдсан Бояны аль алийг харсангүй. Модныхоо дэргэдүүр яг л зүүдэлж байгаа юм шиг явж өнгөрлөө.

	Боян түүнийг гайхсан харцаар үдэв. Смиляг сандал дээрээ түр сууж амарна гэж дэмий найджээ. Үгүй ээ, тэр түүнийг дуудахгүй. Гэлээ ч түүнтэй ярих хүсэл нь улам оргилоход тэр мөчрийг зайлуултал гоёмсог цагаан цамц өмссөн Йосип газар дороос гарч ирсэн шиг зогсож байхыг харлаа. Хорон муу санаа агуулж тэр хадан дунд яг л могой шиг нуугдан байжээ. Шуналтайяа үнсэхээр урьдчилан баярласан уруул нь омголтон хатсан харагдана.

	Смиля нэг л өөр янзтай болсныг мэдрэн цочтол түүнд хөлсний нялуухан үнэр ханхлав...

	— Алив хүүхэн минь! Би чинь ярилцаж зохицож чаддаг хүн биш. Надад юу хэрэгтэйг чи мэдэж байгаа шүү дээ... гэж шунал тачаалаасаа болж чичирхийлсэн хоолойгоор Йосип дурамжхан өгүүлэв.

	Айснаасаа болоод Смиля толгойгоо унжуулав. Хавчиг нь дарж амьсгаа давхацна. Биеэ барьж, цөхөрч, залбирсан дуугаар

	— Эрэмдэг надаар чи юугаа хийх вэ дээ гэж хэлэв.

	Йосип түүний нүцгэн тохойноос нь шүүрэн авч хуруунууд нь зөөлхөн гарт нь өртөн алгуурхнаар улам улам дээшилнэ.

	— Орой гараад ирээрэй! Мэдэв үү?

	Тавьсан урхинаас гарахаар тэмүүлж буй Смиля чичирнэ.

	— Чамайг би энд хүлээнэ шүү.

	Бүсгүйд хүрсэндээ арай зөөлөрч, түүний дуугарахгүйг нь зөвшөөрсний тэмдэг гэж бодсон Йосип түүнийг тавихад тэрээр гялалзах нүднээс нь хурдхан зайлан одлоо. Гэнэтхэн ардаа

	— Би ч бас. Би ч бас!.. гэх хүрхрэх адил чимээ гарахыг Йосип сонсов. Чимээ гарсан зүг рүү тэр эргэн огло үсрэв. Смилягийн царсны навчис ярагдаж түүний дундаас Бояны толгой яг л жааз дотор байгаа юм шиг үзэгдэнэ. Боян мөн л:

	— Би ч бас, би ч бас! гэж Йосипыг шоолон инээж, орилон гасална. Тэр залуу ер юу боллоо ч гэсэн Йосипыг санасанд нь хүргэхгүй гэж шийдэн яасан ч хамаагүй болсон байлаа.

	Хороо малтуулсан Йосип мод руу хандан уураа барьж ядаад

	— Чи яаж байна? гэж сөөнгөтөн асуулаа.

	— Би ч бас, би ч бас... түүнийг хүлээнэ!

	Йосип шүдээ ярзайлгав. Боян залирхаг инээмсэглээд

	— Чи ч бүүр уурлачихсан байх шив дээ? Хэрэв намайг үнэнийг хэлэх юм бол чи бүүр их уурлана даа! гэж үргэлжлүүлэн хэлэв.

	— Үнэнийг гэнэ ээ? Ямар үнэнийг?

	— За алив хашхирахад минь хэн хариулж байна, хэлээд аль!

	Йосипын нүд ууртайяа гялалзаж, уруул нь таталдан цээжинд нь шуурга оволзож зодолдохоор довтоллоо. 

	Тэрээр

	— Харин чи энд юу хийж байгаа юм бэ? гэж асуулаа.

	— Тэнгэр харж байна гэж Боян доромжилсон байртай хариулаад одоо улам тэнэг асуултууд утаа манарах шиг дарна гэж бодсоноо Йосипыг хурц харцаар нэвт ширтэв.

	— Тэнгэр гэнэ ээ? гэж Йосип ууртайгаар аяархан давтан асуулаа.

	— Онгоц хүлээж байна.

	— Онгоц гэнэ ээ? Яах нь вэ?

	— Юм унагаж магадгүй! гэж хэлээд Боян эгдүүтэй инээлээ.

	— Тэнэг нүгэлтэнд тэнгэр хүртэл хол оо! хэмээн нэг удаа ч гэсэн түүнийг эртний цэцэн үгээр давлаа гэж итгэсэн Йосип ихэмсгээр ярвайлаа. Гэтэл

	— Чиний Смиляд хүртэл холтой л адил! гэх нь тэр.

	Йосипын царай харлаж галзууртлаа уурласандаа болоод юу ч юм сөөнгөтөн хэлснээ доош тонгойж чулуу шүүрэн бүх л хүчээрээ бах нь ханасан байдалтайгаар Бояны хөл, цээж, толгой руу нь шидлэв. Чулуунууд яг л чивчирсэн хөвчнөөс мултарсан сум шиг исгэрнэ.

	— Май, хүсэл чинь болсон онгоцныхоо бэлгийг ав! гэж хашхирна,

	Смилягийн царсны холтос хуурч, навч нь унана. Йосип огтхон ч хайрлалгүй, байгаа онож байгаа чулууны бөглүү чимээнд согтууран хурц хурц ирмэгтэй чулуу шидсээр л байлаа.

	Боян бөгтийж нарийхан мөчрүүдийн цаагуур нуугдана. Ямар ч зэвсэггүй, модонд дүүжлэгдэн бурхны савлуурт хадагдсан тэр ёолон гасалж байснаа эцэст нь тэсэлгүй

	— Галзуураа юу, чи? Болиоч! гэж хашхирав. Тэгээд тусламж дуудлаа.

	Тариачид түүний дуудахыг сонсжээ. Марко түрүүлэн гүйж ирээд Йосипыг хараан зэмлэж, загнан хөөхийг оролдов. Тамирдаж, бас бах нь ханасан Йосип ил гарсан цамцныхаа хормойг явуут дундаа өмдөндөө чихсээр зайлж одлоо.

	Шарх, цус болсон Боян модноос арайхийн бууж, өөрийнхөө гараар засаж бэлтгэсэн чулуун сандал дээр суув. Бараан цус хөмсгийг нь тойрон эрүү рүү нь урсана.

	— Та нар амжиж ирээгүй бол намайг алах байлаа шүү! гэж тэр өгүүлэв. Түүний нүдэнд өшөө хорслын гал гялалзаж байлаа. Марко түүн рүү гараа сунгасан боловч тэр зайлуулаад өвчнөө тэсвэрлэн гуйвганан босоод тосгон руу гэлдэрлээ.

	 

	 

	Смилягийн сэтгэл нь халуу оргин шатах дотор сэтгэлээ сэрүүцүүлж буй хайрт хүн нь байгаа сэрүүн цохионы тэртээд байлаа. Хөх тэнгэрт хөвөх хөвөн цагаан үүлнээ тэр мөдхөн дуусах шинж байхыг тэр харлаа. Түүнийг эзэмдсэн энэхүү бодолд нь сүйрэх тавилан байв. Түүний уйтгартай нүд нь зовхинд нь тусах сүүдрээс болж улам том харагдана. Иван гэдэг нэргүй бүхнийг тэр мартав.

	Рокогийн зөгийнүүд шинэ хатан зөгийн араас нисжээ. Роко арай л уйлалгүй, халтиран бүдрэн гүйнэ. Зөгийнүүдийн барааг алдаад тэр

	— Хаалгаа онгойлго! Өршөөлт бурхан минь намайг үхүүлж хайрла! хэмээн гасална. Тэгснээ гэнэт зөгийн шаваа буухыг харчхав. Тэр дахиад л тийшээ хурдлан

	— Йосип, Смиля! Зөгийн үүр, хөрөө авчир гэж хашхирав.

	— Хаана буусан бэ? гэж Йосип мөн хашхирч асуулаа.

	— Смилягийн царсан дээр!

	Бүгд царс руу хурдалцгаав.

	— Ах минь, миний модыг битгий хөрөөдөөч дээ! гэж Смиля гүйх зуураа залбиран гуйна.

	— Чамаас асуугаагүй байна. Толгой дээр минь гарах нь уу?

	Смиля түүний гараас зүүгдэв.

	— Бүү огтлооч дээ. Энд миний ээж үхсэн юм!

	— Тэгвэл намайг хэн өрөвдөх юм бэ? Йосип минь шалавлаж үз!

	Роко гараа шувт татан авлаа. Йосип зөгийн үүр, хөрөө хоёр барьсаар тэднийг гүйцэж ирэв. Тэр гурав модны дор ирээд оройн мөчир дээр дүнгэнэлдэх өтгөн шавааг харлаа. 

	Смиля өвдөг сөхрөн толгойгоо гудайлгалаа. Йосип гутлаа тайлаад дээшээ болгоомжтой аажуухан авирч эхлэв. Гэвч түүнийг дөнгөж хоёр дахь мөчирт хүрмэгц зөгийнүүд нэгэн зэрэг нисэж нүд ирмэх зуур алга боллоо. Роко арай л ухаан алдсангүй.

	— Юутай зовлон бэ? Би яасан азгүй хүн бэ? Чамаас л боллоо. Чи л намайг гуйж гувшиж зогсоосон. Чөтгөр чамайг над руу явуулж, чөтгөр л модтой чинь холбосон байлгүй гэж Роко гаслав.

	Смилягийн сэтгэлд гэрэл гийж тэрээр сэрчигнэн байгаа навчсыг баяртай харлаа. Йосип модноос бууж гутлаа өмсөөд Смиляг цоо ширтэн

	— Чамаас л болж би зөгийнд хатгууллаа. Чи үүнийхээ хариуг амсана аа. Айсны хэрэггүй гэв. 

	Роко

	— Харин хэн миний хохирлыг нөхөх юм бэ? Ноднин жил хоёр шаваа минь салхинд хийссэн юм шиг алга болсон. Одоо бас ахиад л... Чамаас л боллоо. Гаслант амьтан чи л дандаа гай тарьж байна. Ийм зөгийн шаваа хэчнээн их эмийн бал өгдөг гэж санана аа! Гурван зуун динараас ч илүү үнэ хүрнэ. Ийм мөнгөөр чинь гурван зуун кило будаа худалдаж авдаг юм гэж урьдынхаасаа ч чанга хашхирав.

	Смиля ахиад л өөрийнхөө гол өвчнийг санаж

	— Зөгийн балаар уушги эмчилдэг үү? гэж хурдан асуулаа.

	— Уушги ч тэр, ер нь бүх зүйлийг... Чам шиг тэнэгтэй юугаа ч ярих вэ дээ?

	Гэнэтхэн Рокогийн нүүрэнд эелдэг байдал, сайхан сэтгэлийг хуурамчаар илтгэсэн инээмсэглэл тодорлоо.

	— Охин минь, чамаас болж хэчнээн их хохирч байгааг харж байгаа биз дээ? Гэтэл би чамайг хооллож хувцасласаар байдаг. Чи уул нь надад юу ч юм өгч хохирлыг төлдөг сөн болоосой. Тэгэх ёстой биз дээ? гэлээ. 

	— Яаж төлөх вэ, ах аа? Хэрэв хэрэгтэй бол би өдөр шөнөгүй ажиллая.

	— Чиний ажил гэж юу байх вэ дээ?

	Роко дуугүй болсноо дараа нь царайчилсан ч юм шиг мөртөө тун шаргуухан

	— Чи хайр хишиг гуйх болно. Чи ертөнцөөр хэсэж... доод тосгоноос хотоос мөнгө цуглуулна. Гараа харуулаад л мөнгө зоос, өршөөл энэрэл гуй. Ойлгов уу? гэж шивнэн хэлэв. 

	Смиля Рокогийн хэлэхийг тайван сонслоо. Доод тосгоны тухай сануулах үед нь зовлон жаргал хоёр нь түүнийг эзэмдэв. Тэнд өвчтэй Иван амьдардаг ажээ.

	— Ах минь, та надад савтай балаасаа нэгийг өгөх үү? гэж тэр асуув. 

	Роко яг л дунхай шувуу шиг нүдээ бүлтийлгэснээ тэр дороо л шантаршгүй шийдмэг байдал нүүрэнд нь тодорч

	— Бүтэн сайн өдөр надтай яармаг худалдаа руу яваарай! гэв.

	Бүтэн сайн өдөр бяцхан сүмийн дэргэдэх өндөрлөг толгод дээр жилдээ нэг удаа болдог яармагт ирсэн тариачид алаглан шуугилдана. Торой шарж, дарс урсаж, хушга шажигнаж, амтат гуа зүсэж, дуу цалгиж, бөөрөнхий талх өнхөрч, жимбүүр жингэнэх ажээ.

	Сүмийн ханын дэргэд гуйлгачид сууцгааж юм хайрлахыг чадах л хэрээрээ нинжин сэтгэлтэй хүмүүсээс гуйж байна.

	Сүм рүү орох хаалганы дэргэдээс түүнийг нууцхан ажиглан зогсох Рокогийн үгэнд орохгүй байж зүрхлээгүй Смиля татанхай гараа ичингүйрэн гаргав. Тэрээр урт хар банзлаар хөлөө хучин мөнгө хангинан унах бүрд малгай эрүүл гартаа барин сууна. Дуулж байгаа хүмүүсийн дунд дарс ууснаас болж улайсан Бояны байхыг харангуутаа Смиля хана руу эргэв.

	Архи ууж бах нь ханасан Йосип хүмүүсийг тохойгоороо түлхлэн Смиля руу дөхөж ирлээ. Дөхөж ирснээ явган суугаад түүний нүдний доод зовхинд хуруугаараа хөө түрхээд хий хий инээж,

	— Чамайг ч Роко эрээлж өгчээ. Харин бүх юм өөрөөр эргэж чи энд өрөвдөлтэй гуйлгачин шиг гараа тосож суухгүй байж болох л байсан даа гэлээ.

	Смиля үгийг нь эс сонсоно. Тэрээр гэнэтхэн Йосипын мөрөн дээгүүр Иваны цэнхэр нүдийг олж харав. Ичих айхын халуун давлагаа түүнийг дайрч тэр цонхийсон боловч түүнээс хараа салгасангүй. Йосип ч эргэж харлаа.

	Ах дүү Видичийнхэн гурвуулаа гоёлын хувцсаа өмсөөд мөр зэрэгцэн зогсжээ. Иваны духанд хөлс бөнжийж харагдана. Тэрээр Смиляг дуугүйхэн, шаргуу ширтэнэ. Ах нар нь Роко, Йосип хоёрыг үзэн ядсан харцаар ажигласнаа Иваныг авч явах гэж дэмий л хичээнэ. Гэтэл түүнийг зовлон нь хөдөлгөхгүй болгосон мэт ажээ.

	Эцэст нь тэр Смиля руу дөхөж очоод гараас нь татаж босгов.

	— Үүнийгээ болиоч дээ гэж Иван гуйлгын малгай руу нь дохиж намуухан өгүүлэв.

	Смиля бүр самгардаж орхилоо. Иваны том цэнхэр нүд, гарыг нь сулхан атгасан нь түүнийг мэгдүүлж, зүрх нь зогсох шиг болж чихийг нь ямар нэг шуугиан дүйрүүлнэ. Тэрээр түүний санааны эсрэг зогсох хүчгүй болж бутархай мөнгөтэй малгайгаа унагаав.

	Рокогийн дух руугаа өргөсөн гар нь тэр чигтээ агаарт хөшчихөв. Тэрээр агшин зуур Смиля руу гүйн ирж хөл дор нь хэвтэж байгаа өглөгтэй малгайг алгаараа таглав. Иван хүмүүсийн дундуур Смиляг чирэн одоход араас нь ах нар нь яг л ширүүн харуулууд шиг дагаж одлоо.

	Гайхаж зэвүүцсэндээ болоод Йосипын дотор арзганав. Ах дүү Видичийнхэн бүх л юманд хэзээ ч санал нэгтэй байдаг болохоор тэдний зөвхөн хөмсөг нь ч аймшиг төрүүлдэг юм. Ямар нэгэн хараал шүднийхээ завсраар сийгүүлэн хэлээд тэр хүмүүсийг зайлуулан Роког босгов.

	— Энэ чинь нөгөө «Гэгээн» Иван уу? гэж Роко малгайнаас мөнгө авч халаасандаа хийх зуураа асуулаа. Гэтэл түүний нүүрэнд өшөө авах эртний хүсэл гялсхийж

	— Гэгээн биш, чөтгөр! гэж хэлэв.

	Бүдэрч таварцаглах Смиляг Иван улам хурдан чирнэ. Яармагийн чихэлдээнээс гараад тэр хошоонгорын талбай дундуур гаран хуучин салхин тээрмийг чиглэж тунгалаг, дүнсгэр усан дээрээс өнгийх бургасны сүүдэр лүү хөтлөн явлаа. Уурлаж амьсгаадсан Иван түүнийг албаар өвдөг дээр нь сөхрүүлэв. Смилягийн алчуур нь унаж үс нь нурууг нь даган задарч түүний дүрс усанд жирвэлзэнэ.

	— Гуйлга гуйна гэнэ ээ! Ичихгүй байна уу? гэж тэрээр уурлаж зэмлэн хашхирав. 

	Смиля

	— Би ч тэгье гэж бодоогүй л дээ... Зөвхөн чиний төлөө... Балын төлөө... гэж түүний хөлд ногоонд шургаж унан уйлан хайлан өгүүлэв.

	— Наад хөөгөө угаа, сайн угаа! Чи ямар багт наадамд гоёсон биш!

	Тэрээр ханиалгав. Түүний бардам сайхан нүүрэнд хүйтэн хөлс бурзайлаа. Тэгээд цаашаа холдоход нь мөр нь чичрэн хавчганана.

	Дорд үзэгдсэн ч дурлалын шинэ хүчээр бадарсан Смиля нулимстай хэвээрээ

	— Иван, Иван! гэж дуудлаа.

	Гэлээ ч Иван явж Смиля горхи руу эргэн усан дээрээс тонгойж харахад түүний чичиргэнэсэн дүрс нь үл ойлгогдох аймшиг төрүүлж, аймшигт явдал даллан байв. Аймшигт бүрэн автсан тэр ахиад л эргэв.

	Холгүйхэн нэгэн толгод дээр Иван зогсож байна. Түүнийг хүлээж байгаа юм болов уу?

	Найдварын туяа түүнийг гийгүүлэхэд тэрээр эрүүл гараараа нүдээ хурдхан угааж нүүрээ шавшаад түүнийг чиглэн дурлал руугаа очлоо.

	Бүтэн сайн болгонд Иван өөрийнхөө олсон сэрүүхэн агуйд түүнийг дагуулан аваачдаг боллоо. Агуйн амсар том үхэр чулуугаар хаагдсан байдаг аж. Иван түүнийг мөрлөж хөдөлгөхөд Смиля эрүүл гараараа тусална. Тахирласан булантай, бүдэг гэрэлтэй чимээгүй агуйд тэд мөлхөн ордог байв.

	Хэцүүхэн тавилан шингэсэн тэдний аясхан дурлал Иваныг эдгэрэх найдвар муудах тутам улам дүрэлзэн асаж байлаа. Иван хааяа

	— Би ер нь эдгэх ч юм болов уу? гэж зөөлөн инээмсэглэн хэлнэ. Нөгөөдөх нь яагаад ч юм

	— Яагаад сайн хүмүүс нь өвддөг байна аа? гэж санаа алдан өгүүлнэ.

	— Чамд энэ уйтгартай санагдаж байна уу? гэж тэр хүүхдээс асууж байгаа юм шиг шалгаана.

	Иван аварга чулуунаас ховхрон унасан чийгтэй хөвд налан хэвтэнэ. Агуйн амсраар нар туслаа. Найдвар дүүрсэн Иван түүнийгээ цээжиндээ тэврэн зөөлөн хөдөлгөнө. Тэгснээ гэнэтхэн,

	— Би чамд нар харуулъя гэж шинэ санаа сэдэв.

	Сайхан тоглоомдоо автсан тэрээр агуйнхаа буланд чулуугаар таглагдсан үл ажиглагдам нүхнүүдийг онгойлгох зуураа хүүхэд шиг баясан наадна. Нар агуйг гялалзах гэрлээрээ хүрээлэн нарийхан зууван хээ татна.

	Баярлаж гайхсан Смиля гэрлийн ширхгийг барихаар гараа сунгана. 

	Иван том чулуун дээр гараад

	— Би диваажинд байна! гэж хэлнэ.

	Нарны бөөн цацраг түүний толгой дээр солбилцож үс нь яг л галд орсон буудайн түрүү шиг сэрвийн гялалзана.

	Смиля ичингүйрч нүд нь энхрийлэл, ивээлээр туяарна. Иван бууж түүнийг тэврээд хамт найгахад Смиля

	— Би чамдаа хайртай шүү, хайртай! гэж цайлган сэтгэлээр шивнэнэ.

	Тэнгэрт үдшийн ягаан туяа татжээ. Алсад хашхирах, жимбүүр хангинах сонсогдоно. Уулын хормой дахь тосгон, дүрслэхийн аргагүй чулуурхаг цөлийн зөрөг замууд яг л мөнгөлөг чихэр шиг үзэгдэнэ. 

	Смиляг

	— Би чамд зөгийн үүр авчирна аа. Эмчилгээний үүр! гэхэд Иван

	— Надад Рокогийн эм хэрэггүй. Бидэнд өөрсдийн зөгийн үүр бусад бүх юм байна гэлээ.

	Смиля толгойгоо гунигтайхан бөхийлгөв.

	— Надад чи л хэрэгтэй. Би аав ээж, ах нартайгаа ярьсан. Хагас сайны орой өөрийнхөө царсны дор хүлээгээрэй. Чи манайд очно. Би чамтай сууна! гэж Иван энхрийхэн өгүүлэв.

	Смилягийн зүрх баяртай, түгшүүртэй цохилж бүх л биеийг нь таатайхан сэтгэл эзэмдэв.

	— Баяртай гэж товчхоноор салах ёс гүйцэтгээд Иван эргэж одлоо.

	Смиля яг л гүн нойрноос сэрсэн мэт оволзох цээжээ удаан тайвшруулав.

	— Хүүе, охин минь!.. гэж баахан сагс барьсан Боян түүнийг алмайрсан бодлоос нь гарган чин сэтгэлээсээ гараараа даллав. Шөнө болох дөхөж эргэн тойронд нэг ч хүнгүй байлаа.

	Бояны хоолой намуухан, сэтгэл хөдлөм ажээ. Тэрээр бусдын дурлалд оролцож болохгүйг мэдэх учир Смилягийн тухай мөрөөдлөө орхижээ. Хүчээр эелдэг болгох биш дээ. Уйтгартай инээмсэглэн дахин даллаад замдаа оров.

	Смиля баярлан хөөрсөндөө болоод харайн дэвхэрч гар дахь алчуур нь салхинд намирч, бардам итгэлтэйгээр тосгон руугаа одлоо.

	Хагас сайнд Йосип Их ус руу аваачиж малаа услах ээлжтэй байлаа. Зүс алдсан сүрэг нь малчнаа ч хүлээлгүй ус руу хөдлөв.

	— Йосип оо, чи хаана байна аа? Малаа услах болсон шүү! Йосип минь! гэж эмэгтэйчүүд хашхиралдана.

	Харин Йосип гэртээ л байлаа. Тэр тусгаарласан хананы завсраар Смилягийн бяцхан тасалгаа руу харахад цаадах нь болзоонд бэлдэж байжээ. Тосолсон үс нь гялалзаж, хацар нь улаарч ягааран цээж нь улаан өндөгний баярын бин шиг оволзож чилгэр ташаа нь гунхалзана.

	— Йосип оо, малаа гилэх чинь боллоо гэх Рокогийн дуу хашаанаас сонсогдов.

	Йосипын нүд гялалзана. Саад болсонд шар нь гозойсон тэрээр гэрээсээ үсрэн гарч ууртайгаар саваа шүүрэн авч сүргээ гүйцэхээр гүйлээ. «Муусайн гайтай зулбадас та нарыг чөтгөр аваасай. Та нар цангаж үхээсэй!» гэж үглэнэ. Тэрээр тосгон руу эргэж харав. Түүний сэтгэл нь атаархал хорслоосоо болоод бүрэн эргэжээ.

	Чулуурхаг нарийн хөндийд шаварт хонхорхойн дунд лаг шавартай их ус шаргалтаж мандалд нь тэнгэр, уулс тусаж, дээгүүр нь ялаа, шумуул багширна. Сүрэг улам хурдлах боловч Йосип алхаагаа нэмье гэж бодсонгүй. Алс тосгоны хоёр малчин хонио тууж уснаас холдлоо. Нэг нь шинэ цэргийн тэмдэг болсон алаг өдтэй малгай өмсжээ.

	Үдэш болж бараан улаан титэм дундах наран цагариг алсын толгодын цаагуур орж байлаа. Саарал үүлс хурж аажуухан хөвнө.

	Үнээнүүд мөөрөлдөн эрэг рүү очиж хүнд толгойгоо бөхийлгөн ховдог гэгч нь ууна. Өмнөдийн салхины амьсгал чимээ дарна. Хүнд тэнгэр дотор бачимдуулах ажээ.

	Йосип том цутгалангийн тэнд суугаад саваагаараа ус цавчин нулимж хардсандаа шаналж тарчлан нүцгэн хөлөөрөө ус дэвсэлнэ.

	Алсад цайвар үстэй залуу үзэгдлээ. Тэрээр цэвэрхэн цагаан цамц, хүрэн хантааз, улаан малгай өмсөн гоёжээ. Йосипын тосгоны зүг зам даган сүүдэр мэт чимээгүй явна.

	Йосип сайтар ажиглаад Иван байхыг танилаа. Тэрээр уснаас хөлөө гаргаад бодлогошров. Гомдмоор таамаг орж ирэхэд амаа мурийлгана.

	— Хүүе, залуу минь хаачих нь вэ? Наашаа хүрээд ир. Ярилцъя гэхэд нь Иван хулчгархнаар инээмсэглэн зогслоо.

	— Чамайг хаашаа явж байгааг чинь мэднэ ээ... гэхдээ тэр чинь ирэхгүй!

	Иваны нүүрэнд сэтгэл түгшсэн байдал илрэв. Тэрээр шийдэмгий бус хэсэг зогссоноо Йосип руу алгуурхан дөхөж ирлээ.

	— Чи юу мэдэж байгаа юм бэ? Тэр гэж хэн бэ?

	— Тэнэг минь хувцсаар чинь би мэдэж байна.

	— Миний асуусныг хэл л дээ.

	— Нөхөр минь хүлээж сууж үз. Хаашаа ч яарахын хэрэггүй. Гэр лүүгээ буцаж энэ сайхан гоёлоо тайлахад чинь хүрэлцэхүйц хугацаа байна. Чи ч миний үнээнүүдийг мөн их хүндэтгэжээ.

	— Намайг битгий зовоо! гэж Иван тэсэлгүй санаа алдан өгүүлэв.

	— Чамайг халуухан хүн гэдгийг чинь мэдлээ. Харин чиний ах бүргэдүүд чинь хаа байгаа вэ? гэж Йосип эмэгтэй хүний дуугаар асуулаа.

	Тэр хоёр бие биеэ сорьсон янзтай удаан харав. Иван Йосипын залирхаг гялалзах нүд рүү нэвтрэхийг улам мэрийн байхад Йосип доогтой увайгүй байдлаар түүний туранхай шар хүзүүг нүдээ бүлтийлгэн ширтэнэ.

	— Зэрэгцээд суу, ярилцъя! гэж Йосип хайнгадуу өгүүлээд орчин тойрноо харахад хэн ч үгүй байлаа. Шавар дээр туурайн мөр үзэгдэж цөгөрцгөнө тасрахгүй дуугарч харанхуйлах бутанд гэрэлт хорхой гялалзаж үл үзэгдэх ялааг сүүлээрээ үргээх шарын хүзүүн дэх хонх бүдэгхэн дуугарах ажээ. Бүрэнхий боллоо. Йосип босоод:

	— Тэр чамайг хүлээгээгүй ээ. Чамд тэр эрт хэлэх байсан боловч хэлүүлэх хүн байгаагүй юм. Гэгээнтэй биш чөтгөртэй л уулзмаар байна гэж ярьж байсан гэв.

	Йосип түүнийг сормуусныхаа завсраар харж байлаа. Түүний зүрхэнд хурц хутга шаасан гэдгээ мэдэлгүй яах вэ. Тэгээд:

	— Чамайг өвчтэй, мөдхөн үхнэ гэж хэлээд миний дор ч хэвтсэн дээ! гэлээ.

	Йосипын хагас аньсан нүд харанхуйллаа. Гэлээ ч нүдэнд нь үхлийн аюултай гал дүрэлзэж байхыг Иван ажиглачихлаа.

	— Худлаа! гэж аяархан хэлээд эргэх гэсэн боловч Йосип хүзүүнээс нь шүүрэн авч газар луу даран:

	— Тэнэг минь зогсож үз! гэж шивнэнэ.

	— Худлаа хэлж байна. Яагаад гэвэл тэр чамд хэрэггүй болохоор чи худлаа ярьж байна! гэж Иван тайван давтаж байлаа.

	Уурласандаа болоод Йосипын хараал хоолойдоо гацжээ. Тэрээр булчингаа хөвчлөн мурийсан амаа ангайж гараа зангидан Иваны дух, шанаа хүзүү рүү буулгаж эхэллээ... Иван унаад чимээгүй болов. Йосипын уур хилэн агшин зуур алга болж цохих гэж далайсан гар нь хөшчихөв. Өмнөө алдлан хэвтээ биеийг тэр хоромхон зуур тэвдэн харснаа үхтлээ айж мөрөө баллахаар улайрч эхлэв. Тэрээр үхсэн хүний биеэс сүрлэн шаахай, цагаан оймсыг нь гайхмаар хурдан тайлж мэлэрсэн цэнхэр нүдийг нь дахин тэмтэрч үзээд дараа нь түүнийг өргөж чулуун дээр зогсоод гүн намагт живүүлж эхлэв.

	Сүүлчийн шаргал туг үс усан дор далд орсон ч Йосип мөрөө хүртэл гараа норгож биеийг улам доош нь түлхсээр байлаа. Долгиолох цагариг ногоон эрэг рүү одож улаавтар хөөс бургилж намгийн харанхуйлан бидэртэх ус улам хар боллоо. 

	Йосип сүргээ гүйцэхээр яг л ухаангүй мэт гүйлээ. Байдгаараа амьсгаадсан тэр хашаанд гүйж ороод зогтусав. Гэмт хэрэг түүний шунал тачаалыг дарсангүй бөгөөд шунал тачаалаасаа болж сүйрэн баларсан тэрээр эргэж ч харалгүйгээр харайлгах аж. Одоо түүний хувьд бүх юм өшөө хорсол, өөрийнхөө төлөө болон өөрийнхөө эсрэг үхэн хатан үзэлцэхийн балар, галзуу шуналд нэгдэн нийлжээ.

	Баргар байшинд хуй салхи шиг шуугин ороод тэр голомтод дүрэлзэх гал, буланд суугаа эмгэнийг анзааралгүй, түүний чанга дуугаар унших мөргөл, үнээний мөөрөх, хонхны дуу, аянгын нүргээний алиныг ч сонсолгүй Смилягийн умгар өрөөний үүдийг дэлгэвэл эзгүй, авдрыг нь нээж үзвэл бас хоосон байлаа. Юу болсныг ойлгосон тул Йосипийн нүд нь гялалзав. Суран бүсээ чангалаад гүйн гарахдаа араас нь эмгэн төөнөх мэт хурц нүдээр ширтэн байгааг мэдэрчээ.

	 

	 

	Үүлэрхэг шөнийн тэнгэрт царсны мөчир сагсалзан том том дуслууд навчийг нь товшино. Смиля салхинд даарах аж. Тэрээр гоёж, үсээ самнасан бөгөөд түүнээс сайхан үнэр анхилна. Гартаа тэр бяцхан боодолтой юм барьжээ. Ийнхүү хүлээн зогсохдоо тэр мөрөөдөн байнам бөгөөд аянга, тэнгэрийн муухайг ер эс тоох аж. Мөрөөдлөө биелнэ гэдэгт итгэлтэй байлаа...

	Гэнэт түүнийг айх сэтгэл эзэмдэв.

	Чих тавин чагнавал эрэгтэй хүний алхаа сонстов. Баярласан бүсгүй түүнийг угтан ухасхийснээ даруй мэлрэн зогсов.

	Йосип ухаангүй зэрлэг янзтай дуугүй, ягуухан ойртон ирээд тайван боловч хүчтэй хөдөлгөөнөөр боодолтой юмыг нь гараас нь угз татан аваад чулуун дээр шидэн ухасхийн тэвэрч биедээ өвдтөл нь шахав.

	— Үгүй... Боль! гэж бүсгүй бүгтхэн дуугаар хэлсэнд

	— Бүхэл зунжингаа намайг чи тарчилгалаа! гэж тэр хоолойгоо шахан өгүүлэв.

	— Би Иваныг хүлээж байна... Иваныг!

	— Тэр ирэхгүй! Би түүнийг чамаас болоод... алчихсан!

	Бүсгүйн дотор хүйт оргин хормын зуур ухаан нь балартан гуйвсхийсэнд түүнийг залуу эр чулуун дээр амархан унагаж банзлыг нь шувт татам мөрөнд нь шүдээ зоов...

	 

	 

	Өглөө. Уулсын дээгүүр зузаан, зузаан бараан үүлс хуралджээ. Хог буртаг хөвсөн их ус огт хөдөлгөөнгүй мэт үзэгдмүй.

	Хөл нүцгэн хоёр тариачин Иваны биеийг уснаас гаргаад эвлүүлж хадсан банзан дээр тавив. Иваны эх өмнө нь сөхрөн суугаад амаа алчуураар даран дуулдахтай үгүйтэй гаслан гангинах аж. Хажууд нь ач нар нь болох хар үстэй хүү, цайвар хөхөлтэй охин хоёр зогсоно. Бэр нь түүнийг босно уу гэж аяархан, хүлцэнгүй дуугаар ятгах аж.

	Иваны ах нар шарилын дээрээс тонгойв. Туранхай, ясархаг, өндөр нуруутай том ах нь хөмхий зууж, гараа цээжин дээрээ зөрүүлдэн зогсоод хөвгүүний амьгүй царайнаас харц эс салгана. Түүнтэй зэрэгцэн бүргэд хамар, өтгөн хөмсөгтэй балтгар, бахим эр зогсох аж. Тэр нь нулимсгүй хуурай нүдээ алгаараа дараад шарилын дэргэд айн балмагдаж, гашуудан үг дуугүй хөшжээ. Эргэн тойронд нь хүмүүс шивгэнэлдэх нь дуулдмуй.

	— Сайн хүн...

	— Хувилгаан адил хувцасласан...

	— Энэ гөлчгөр чулуун дээр халтирчхаж дээ!

	— Тэгвэл яагаад баруун нүд нь няцарчихсан байгаа юм бэ? гэж гэнэт Иваны том ах хилэгнэн асуув.

	Бүгд таг болцгоов.

	— Өвчтэй байсан болохоор өөрөө живчихсэн байж ч болно шүү дээ?

	— Тариачин хүн, амьдралаас уйдахыг хэзээ үзсэн юм бэ?

	— Тэр өөртөө хануур хортой тавьдаг байсан юм. Харав уу, хөл нүцгэн байна шүү дээ.

	— Түүнийг хөнөөсөн байна гэж би хэлж байна шүү! гэж Иваны ах дахин өндөр дуугаар хэлэв. Түүний дүрлийсэн нүдэнд эргэлзсэний шинж өчүүхэн ч байсангүй.

	— Би ч бас тэгж бодож байна гэж удаах Видич дэмжлэг эсэргүүцэл эрэлхийлэн тариачдыг тойруулан харав. 

	Гэвч бүгд өөрийн болон өрөөлийн сэтгэлийг үймрүүлэхгүй гэсэндээ гаслантайяа толгой гудайн байх аж.

	Иваныг ээжийнх нь ноосон алчуураар бүтээн зургаан хос гар дамнуургыг өргөхөд оршуулгын цуваа Доод суурины зүг хөдлөв.

	— Хонгор хүү минь, бүсгүйн араас явсан сан. Хөөрхий эхийн гасланг яанам бэ! гэх эхийн зүрхний угаас гарах аяархан гаслан гангинах дуу л сонстон байлаа. 

	 

	 

	III

	Хардлага, өслөхийн хүсэлд шаналан зовж хөмсөг зангидсан ахмад Видич ажил төрөлд оролцохыг болиод гартаа энэ тэрийг эргэлдүүлэн хаашаа ч юм бэ алсыг гөлрөн зогсоно. Өвчтэй Иваныг ганцаарыг нь явуулсандаа тэр өөрийгөө уучилж чадахгүй байлаа. Тэр нь багаасаа энхрийлж нүдний цэцгий мэт хамгаалж явсан хамгийн хайртай дүү нь байлаа. Иван ухаантай, бичиг үсэгтэй, тайван, сайн дүү бөгөөд эх нь түүнийг бусад хүүхдээсээ илүү хайрладаг, тэгээд ч ер нь хавь ойрынхон нь түүнийг хайрладаг байлаа. Талийгаач эцэг нь яг амьсгаа хураахынхаа өмнө түүнийг үнссэн нь түүнийг хайрлан хамгаалж явахыг ах нарт нь захисан хатуу захиас байлаа. Үгүй, тэр живж үхээгүй. Өвчнөө эдгэршгүй гэдгийг мэдэж байсан ч хувь заяандаа гоморхож байгаагүй бөгөөд оногдсон зовлонгоо эцсээ хүртэл тэсэн давахад бэлэн байсан юм. Тэр хэнд ч саад болж байсангүй, харин ч эдүгээ цаг бусын булш нь гаслан төрүүлэн байгаа шиг ямагт баяр баясал төрүүлдэг байсан сан.

	Удаах Видич нь торх дув дуугүй бүслүүрдэн байлаа. Үе үе ах руугаа харах боловч түүнийг туслуулахаар эс дуудах аж. Ах ямар нэг юм сэдэн байна, хэрэг болбол тэр тусална, учир нь, амьд л байгаа хойно аж төрөх хэрэгтэй, тэгэхлээр ажиллана гэсэн үг шүү дээ гэж тэр сэтгэх аж.

	Хуурай өвөл ажиллахад тун ядаргаатай. Яндан дээрх төмөр тахиа умрын хүйтэн салхинд чичрэн байх амой. Хааяа нэг хаялах туйлаадас өвгөрч яваа ах дүү хоёрын буурал суусан үсэн дээр бууна.

	Видичийнхний бууц руу элэгдсэн хүрэмтэй хоёр малчин хүрч ирэв. Нэг нь малгайдаа цэргүүдийн хатгадаг шиг алаг өд хатгажээ. Үүдэнд тээнэгэлзэн байснаа ах дүү хоёрын урд ирэн зогсоцгоож тэднийг дув дуугүй, анхааралтай ширтэцгээв.

	Тийм байснаа, малгайдаа өд хатгасан нь сая урагш алхан

	— Танай Иван усан дээр ганцаараа байгаагүй... Өөр нэг хүн... Дээд суурины нэг хар царайтай эр цуг байхыг бид харсан гэв.

	— Хэн гэдгийг нь чи мэдэх үү?

	— Үгүй. 

	— Тэгвэл чи?

	— Энэ хэлгүй, дүлий юм.

	— Чи түүнийг үзвэл таних уу? гэхдээ Видич салгалан чичирч, булчин нь гүрэлзэн байлаа.

	Дүү нь түүнийг тайвшруулах гэж гараас нь барьж авав.

	Малчид бие бие рүүгээ харсан бөгөөд өд хатгасан залуу эргэлзсэн янзтай мөрөө хавчин толгой сэгсэрч газар шагайв.

	— Түүнийг алсан. Алсан гэдгийг би бүүр анхнаас нь мэдэж байсан юм! гэж өндөр Видич хашхиран өгүүлээд тангараглах мэт цасны үүлс хөвөх баргар тэнгэр өөд харав.

	— Тайвшир, тодорхой юм мэдэгдээгүй байна шүү дээ...

	— Амаа тат! гэж Видич дүү рүүгээ зандраад түргэн гэгч холдон одов. Малчид айсан янзтай зам тавьж өгөв.

	 

	 

	Боян сагс үүрэн оршуулгын газрын дэргэдүүр явж байлаа. Сагсаар толгойгоо салхинаас хаацайлан оршуулгын газрын хашааны нөмөрт зогсов. Салхины нөөлөг намдахад аяархан уйлах, мөргөл унших дуу сонстов. Түдэлгүй булшнуудын нэгний нь дэргэд сөхрөн суусан эмэгтэй хүний бараа харагдсан бөгөөд тэр нь Смиля болохыг тэр танив. Сагснуудаа хашааны дэргэд яаран тавиад сэтгэлдээ гуниг гаслан зэрэгцүүлэн түүн рүү явав.

	Таг харанхуй. Эргэн тойрон ёдор, өвс ургасан булш, амсар дээрээ овоолсон шороо бүхий шинэхэн ухсан нүх. Өвлийн тэнгэр шуургалан улин исгэрэх салхи үхэр бөлжиргөнө, үүргэнийн намхан бутыг шавхуурдана. Үе үе оршуулгын газрын үүдэн дээрх хонх салхинд ганхан түүний жингэнэх дуу л үхэгсдийг сахин хамгаалагч нь болмуй.

	Смиля гараараа нүүрээ тас даран огцом, огцом мэгшин уйлах зуураа ямар нэг юм шивгэнэн байх бөгөөд салхи алчуурыг нь дэрвүүлэн үсийг нь орооцолдуулна.

	— Уучил, уучил, ээж минь! гэж тэр үглэх аж.

	— Смиля!

	Бүсгүй давхийн эргэж харав. Эелдэг, нухацтай Бояныг хараад тэр даруй ухасхийн босож нүүрээ буруулан хаалга руу алхав.

	— Смиля, зогсооч!

	Боян түүнийг хонхны доор гүйцэж очоод гараас нь барьж аван хашааны нөмөр лүү аваачив.

	— Юу бол оо вэ? Чи надаас цэрвээд байх юм, гэтэл хэн нэгэнд инээмсэглэл бэлэглэх хэрэгтэй шүү дээ. Магадгүй, надад, сагсчин Боянд ч юм уу? Хоёулаа бол зовлон туулахад арай хялбар. Смиля, чи юу бол оо вэ?

	— Боян, чи намайг тавиач. Миний гасланг чи мэдэхгүй шүү дээ.

	— Мэднэ. Амьд бүхэн үхдэг. Тиймээс амьд нь өөрсдийгөө булшлах хэрэггүй.

	— Шившиг үхдэггүй юм! гэж Смиля санаа алдав.

	— Юун шившиг вэ?

	— Надад байгаа.

	— Чамд байгаа гэнэ ээ? гэж Боян бодлогошрон хэлээд, — Чамд юун шившиг байдаг бил ээ? Бүсгүй хүний зовлон шившиг биш. Иван та хоёр бие биеийгээ үнэнчээр хайрласан гэв.

	— Энэ чинь түүний хүүхэд биш, түүнийх биш!.. гээд тэр бүсгүй толгойгоороо хашаа налан эхэр татан уйлав.

	Боян хөмсөг зангидав. Түүний ерийн энэрэнгүй, төлөв байдал үгүй болоод тэр

	— Тэгвэл яагаад тэр амьд нь чамтай суудаггүй юм бэ? гэв.

	— Яасан ч үгүй! Түүний хийсэн хилэнц сэтгэлээс нь ер салахгүй!

	Бояны дүрлэгэр нүд эл аймшигт нээлтээс шаргалтаад явчхав.

	— Тэгвэл түүнийг нь сууринд мэдүүл!

	— Боян, үүнээс ямар ашиг гарах вэ дээ. Иван дахин босож ирэхгүй, гэтэл төрөх хүүхэд минь эцэггүй болно...

	— Смиля! Чамайг хэн хөнөөчих нь энэ вэ?! гэж залуу гиншин өгүүлэв.

	Смиля санаандгүй илчилсэндээ айн давхийв.

	— Боян... хэрэггүй. Боян, хонгор минь, хэнд ч бүү хэлээрэй, миний байдал улам л дордоно шүү дээ, бүү хэлээрэй гэж чамаас мөргөн гуйя!

	— Йосип тэг ээ вий! гэж Боян хүйтэн хөндий өгүүлэв. 

	Түүний нүд хорслын хилэн, таагүй бодлоор гялсхийв. Смиля айсандаа сөхрөн суув.

	— Хэрэггүй, Боян, хэлж хэрэггүй!..

	 

	 

	Салхи үлээн хонх жингэнэн байлаа.

	Зуны эхэнд урьд өмнө үзэгдээгүй халуун шатаж, ган хүмүүсийг халуун амьсгаагаараа бачимдуулна. Эрчилсэн тоост хар салхи чулууны завсар зайгаарх сүүлчийн өвс ногоог хатааж, бүгд унтарсан голомтын үнс шиг зэгийн сааралтана.

	Хувь заяа болон хүмүүст адлагдсан Смиля, Рокогийн хараалт гэрээс бараг үл гарна. Тэрээр царай зүс алдан хатаж хорчийгоод, татанхай гараа ардаа нуун томорсон гэдсээ эрүүлээрээ халхална. 

	Роко, сууринд юу гэж чалчицгааж буйг өдөр бүр түүнд яриад хараал зэмлэлээр булна.

	— Золгүй явдал намайг мөрдөн мөшгөж байна. Чи бид хоёр төрөлхийн заяагүй улс юм! Тэнгэрийг юугаар хилэгнүүлснээ би мэдэх юм сан... Чамаас болоод бороо орохгүй байна. Лам хэчнээн залбираад ч нэмэр алга. Ичгүүрт амьтан чамаас болоод бороо орохгүй, тэнгэр өргөл мөргөлийг сонсохгүй, надаас хараал арилахгүй байна гэж ярьцгаадаг нь зөв! Гаслант хөөрхий би ер нь тэнгэрийг юугаараа хилэгнүүлээ вэ! гэнэ.

	Гагц Боян хааяа Рокогийн цонх руу алсаас харна. Йосипийн гэмт хэрэг түүний нойр, тав тухыг алдуулсан боловч тэр тухай мэдэгдэж, тэгснээрээ бас нүгэл үйлдэх хүч чадал түүнд байсангүй.

	Нэгэнтээ Смиляг гадаа байхыг нь тэр харав. Бүсгүй даруй нүүрээ бууруулан гэртээ гүйн оров. Түүний царай Бояны гайхшийг төрүүлжээ. Тэрээр залуу бүсгүй биш, насны тартагт тулсан эмгэн мэт нүүрэнд нь аалзны хар шүлс мэт үрчлээ суусан байлаа. Түүнийг хүчирхийлэн байх тул тэр ийнхүү уй гашуу болон байгаа аж. Бояны хайрладаг, хамгийн сайхан сэтгэлийн угаас ханддаг эл төлөв төвшин, хонгор бүсгүй нээн илрүүлээгүй аллага, магадгүй, түүний өөрийнх нь шийдвэргүй, аймхай байдлаас болж сүйрэн баларч байна... Гэмт хэрэгтнийг илрүүлэх нь буянт үйл билээ.

	 

	 

	Ахмад Видич гэрийнхээ дэргэд хашаан дээрээ сууж байлаа. Гаансандаа тамхи чихээд асаагуураар нэрэхдээ ирж яваа Бояныг ч харсангүй хаашаа ч юм бэ алсыг ширтэн байлаа.

	Боян зогсож сагсаа газарт тавин хөнөөгдөгчийн ах руу амаргүй зүйлийг баттай шийдсэн хүний янзтайгаар явж очив.

	— Энх тунх биз дээ, найз минь?

	— Эмгэг согогтой хүнээс энх тунх байгаа эсэхийг нь асуудаггүй юм! гэж Видич таагүй янзтай хариулав.

	— Хайр сэтгэлээс анагаах эм заавал олдоно! гэж Боян булзааруулав.

	— Миний өвчин өөр.

	— Гуньж, гуньж эцэст нь мартна. Цаг хугацаа бүгдийг анагаадаг юм. Тийм ээ? гэж Боян Видичийн үгийг сонсоогүй царайлан өгүүлэв.

	Видич нүдээ гялалзуулж хөмхийгөө зуусан ч биеэ барьж дуугай өнгөрүүлэв.

	— Галаа унтарчхаж магадгүй гэж бодоод дүрсхийсэнгүй юу?..

	Тариачин эр тэвчээртэйгээр Боян руу, газар, тэнгэр лүү хараад цээжний гүн угаас

	— Зүгээр! Би дүрэлзэн шатсаар удаж байна, гал хангалттай гэв.

	Сэтгэл амарсан янзтай Боян санаа алдаад

	— Алсан хүнийг нь чи мэдээгүй байгаа юм гэж үү? гэж Видич өөд ихэд хүндэтгэсэн янзтай харан аяархан асуув.

	Видич огтхон ч хөдөлсөнгүй, зөвхөн л амьсгаа нь давхцаад ирэв.

	— Харин чи мэдэж байгаа юм уу?

	Боян сэтгэлийнхээ хамаг тэнхээг хөвчлөн байж 

	— Мэднэ ээ! гэж бөгтхөн дуугаар өгүүлэв.

	Төвөнх нь гүрэлзэн үг хэлж болохгүй байлаа.

	Видич дүрсхийн амьсгаадан байж хашаан дээрээс аяархан босоод гансаа газарт унаган Бояныг заамдан авав.

	— Байз... гэж Боян тайтгаруулах өнгөөр хэлээд, — Би чамд бүгдийг хэлье, дуугай байж чадашгүй нь, харин чи бүгдэд итгээрэй, би чиний чигч... шударга занд найдаж байна гэв.

	Бояны энгэрээс бачимдан зуурсан Видичийн гар суларч эелдгээр хэнхдэгт нь наалдав. 

	 

	 

	Сууринаас холгүй орших чулуурхаг талбай дээр Йосип залуустай бөмбөг цохин тоглож байлаа. Дашмаг дахь дарс шиг цус нь эрчлэн наадна. Энгэр нь задгай цамцны цаанаас хөлөрсөн үсэрхэг цээж нь цухуйна. Нийлсэн өтгөн хөмсөг нь том хар нүдэн дээр нь сэрвийн нүдний нь цагааны гялалзахыг дарна. Тэрээр оноог хашхиран тоолж бөмбөгийг галзуу мэт шиднэ.

	Өвгөд түүнийг хараад залуу насаа дурсан санацгаана. Гэвч өвгөн Марко түүнийг өөрөөр харж байлаа. Тэрээр суурины түүх, түүний нууц, зөн, ёрыг дурсан санана. Магадгүй, энэ нь тийм ч биш байж мэдэх юм. Гэвч тэнгэрийн таалал биелэх үес Йосипийг ямагт л унаж яваа одыг харж байгаа юм шиг л хардаг байсан гэдгээ тангараглан өгүүлнэ. Тийм од хурц дөл бадруулаад тэр дороо унтардаг билээ.

	Санаандгүй байтал өвгөдийн өмнө илд барьсан сахиусан тэнгэр мэт дэгжин хувцасласан ах дүү Видич хүрч ирэв.

	— Тэнгэр тэтгэх болтугай! гэж тэд Марко болон өвгөдтэй аяархан мэндлэв. Цаадуул нь

	— Сайн байцгаана уу! гэж хариу мэндэллээ.

	Жигтэйхэн нам гүм болоод үйл тавилан үүлсийг ар араас нь элдэгч хар шуурганы адил няцаашгүй дөтлөн ирэв. Хэлж мэдэхгүй аймшиг тариачдын сэтгэлийг эзэмдэв.

	Видичийнхэн Йосипийг жигшил дүүрэн сүртэй харцаараа нэвт шувт өрөмдөнө. Йосип мэгдэн, дагжиж уруул нь татвалзан дуу нь даруй таг болж дашмагаас дарс балгахад нь дарс эрүүг нь даган урсав. Шидсэн бөмбөг нь цохиурыг оносонгүй.

	— Хүмүүс ээ, ямар ч гэм буруугүй бидний дүү Иваныг алсныг та бүхэн мэднэ! гэж ахмад Видич хашхирав.

	Нам гүм байдал тэдний дээр нь аж төрөн суугаа чулуунаас хүнд болов.

	— Энэ ч бас түүнийг алсан хүнийг мэдэж байгаа!

	Залуусын хөдөлгөөн удааширсаар эцэстээ бүр зогсоод бүгд газар шагайцгаав.

	— Хэн түүнийг алсныг бид мэдэж байна! Гэрч бий шүү!

	Тамир тэнхээ нь тасарч цус нь ус болон хувирч, булчин нь сулбайхыг Йосип мэдрэв. Бүгд түүнийг харан тариачдын харц өөр лүү нь чиглэсэн бөгөөд ийм бэрх хилэнцэд хэнийг буруутгаж байгааг цөм мэдэж байх шиг түүнд санагджээ. Өслөгчдийн нүд рүү эгцлэн харж шударга бус замд дургүйцэн зэвүүцэж байгаа янз үзүүлэх гэж оролдох хэрэгтэй гэж тэр ойлгож байлаа. Гэвч гэмт хэрэгтээ хадагдсан мэт газарт яг болсон тэр хөдөлж ч, өдсөн үгэнд нь хариу хэлж ч чадсангүй, тэр тусмаа ахлагч Маркогийн дүрэлзсэн, уур хилэндээ харласан нүдний харц өөр дээрээ тусан байгааг мэдэрчээ.

	— Хүмүүс ээ, гэмт хэрэгтнийг илчлээгүй цагт бид бүхнээс ичгүүр салахгүй! Танай суурин ч, манай ч, үнэн сүсэгт бид ч энэ ичгүүрт явдлаас салахгүй!

	Өвгөн Марко босов. Тэр уртаар амьсгаа авлаа. Чулуу шиг үгэнд мөн тийм үгээр хариу хэлэх хэрэгтэй.

	— Шуудайд шөвөг нуух аргагүй! Ямар ч юмыг хүн өөрийнхөө төлөө хийдэг!

	— Аймхай л биш юм бол өөрөө өөрийгөө илчлэг! гэж ахмад Видич өндөр дуугаар хэлэв.

	— Видич, тэр өөрийгөө илчилнэ, манайд аймхай хүн үгүй! Өөрийн хийсэн үйл тул өөрөө хүлээх нь мэдээж! Харгис цагдаа нарын гарт орсноос хийсэн хэргээ хүлээсэн нь дээр...

	Йосип бөмбөгөө хаяж толгой гудайн нугарахгүй болсон хөлөө зөөн алхав. Сууриныхан хамгийн аймшигтай шүүх тул тэр хүмүүсийн өмнө гэмээ хүлээх зориг чадал нь хүрсэнгүй. Хөдөлгөөнгүй байдлаараа ариун шударгаа нотлох, газарт хадагдсан мэт зогсох тариачдын хажуугаар тэр чулуун багануудын дэргэдүүр явж байгаа мэт өнгөрөв. Нүгэлт хэргээ нуух чадал нэгэнт үгүй болоод бас дээр нь аймхай нэр зүүхгүйн тулд тэр алхсаар байлаа. Түүний ийнхүү явж байгаа нь гэмээ хүлээснийх байлаа. 

	Сэтгэл нь хөнгөрөх шиг болов. Тэрээр цаашлах тусмаа улам хурдан алхнам бөгөөд дахин тамир тэнхээ суух мэт болох аж. Өөрийг нь хөнөөл рүү буцалтгүй хөтлөгч хорлонт хөнөөгч хүч өөрт нь улам улам өрнөн байгааг мэдрэн бараг гүйн одов.

	Гэртээ гүйн ороод Смиляг заналтайяа хараад шилэн хүзүүн дундуур нь хайр найргүй татав. Бүсгүй харанхуй буланд пидхийн уналаа. Ууртаа мансуурсан Йосип түүний хэвлий рүү нь өшиглөөд

	— Гичий! Илчилчихсэн вий! Амьд үлдсэнээ наад цүдгэр гэдсэндээ баярла! гэв.

	Тэгээд хутга, буу, талх, бяслаг уутанд хийн яарсандаа дашмагаа мартан галзуу мэт хашаанд харайн гарч хашаа руу гүйв.

	Роко гүйж ирвэл хашаа  дээгүүр зөвхөн түүний өрвийсөн хар үс, цахиур бууны гол төмөр л халти харагджээ. Гаслан шаналан, гарцаагүй байдлын сүүдэр түүний царайг барайн нөмөрчээ.

	— Бүх юм чамаас болж байгаа юм, муу тэнэмэл эм! Хүний шаарнууд тэжээж ханалаа! Ирсэн зүгтээ тонил! гэж Роко туйлав.

	Смилягийн хамаг бие тэсэшгүй огцом өвдөв. Йосипын өшиглөснөөс болж цагаасаа өмнө төрөх гэж байгаагаа тэр даруй ухаарсангүй. Хоёр дахь удаагаа өвдөхөд нь золтой л ухаан тавьчихсангүй. Тэгээд мөлхөн байж ор луугаа очих гэж бодсон боловч Рокогийн үгийг, хүний гэр гэдгийг санаад хөлсөндөө шалба норсон түүний бие хув хуурай нүдээ гялалзуулан, хөмхий зуун босов. Тэрээр модон сийлбэр мэт харагдах аж. Хамаг бие нь дахин таталдан өвдөхөд золтой л дуу тавих орилчихсонгүй бөгөөд төрөх цагаа болсныг мэдэв. Хананаас зууран байж хатаж памбайсан уруул, дүрлийн алмайрсан нүдтэй тэрээр Рокогийн гэрийн босгыг алхаад анх удаагаа хүмүүсээс татанхай гар, бие давхраа нуулгүй, сохор хүн мэт огторгуй өөд нүүрээ зоригтойёо хандуулав.

	Смиля үгүйрч гүйцсэн овоохой руугаа явсангүй. Өвдөх нь түр завсарласан ч өвдсөндөө таталдан үрчийсэн нүүртэй түүний бие өөрийн хоргодог газар болох залуу саглагар царс руу, түүний өтгөн сүүдэр лүү явав. Аймшигт зүйлээс цочин балмагдсан хүүхэд л тийнхүү өвөөгийнхөө сахал дор зөн бэлгээрээ толгойгоо нуудаг билээ. Эл царс нь түүнд урьд өмнө хэзээ ч байгаагүйгээр амьд, гайхамшигтай, үхэлгүй мөнхийн, суурины нэгэн адил тусалж ч, тусламжаа харамлаж ч чадах мэт санагджээ.

	 

	 

	Йосипийн зугтсанаас хойш нэг цаг ч өнгөрөөгүй байхад ах дүү Видич цэнэглэсэн буу барьсаар чулуун хашаанаас гарч ирсэн бөгөөд чоно авлах гэж байгаа мэт мөрийг нь хөөн одов. Гэмт хэрэгтэн хот руу зүглэж зүрхлэхгүй, хэсэг хугацаанд зэргэлдээх уулсын эзгүй зэлүүд чулуун зөргөөр эргэлдэх бөгөөд хэнээс ч ус, орогнох газар гуйж зүрхлэхгүй гэж тэд мэдэж байлаа.

	Шөнө болсон ч ах дүү хоёр мөрдөн хөөсөөр байв. Харанхуйд байдгаараа чих тавин чимээ цуцахыг мэдэхгүй урагш тэмүүлцгээн нүд нь гялалзана. Тэд унтах амрахыг ор тас мартжээ.

	Давирхайтай цуцал шиг наран шарсан үдийн, үес Йосип тэдний өмнө хээрийн хулгана мэт халти харагдав. Тэд даруй суун тусацгаалаа. Одоо бол тэд түүнийг хараанаасаа салгахгүй, тэр тэдний гараас гарахгүй болжээ. Ах дүү хоёр түүний зүг чулуун саадыг хөнгөхнөөр гатлан мөлхөн гэтэж аяархан дөхөв.

	Йосип тэднийг харсангүй. Нар нүдийг нь гялбуулж хоолой нь хатаад уруул дээр нь хөөс цахарна. Тэгээд эцэст нь араасаа хөөж яваа гэдгийг мартан туйлдаж гүйцсэн түүний бие өндөр бус цохио дээр суугаад эргэн тойрноо хараачлан найган байлаа. Ус! Хаана ч дуслын төдийхөн ч эс харагдана. Яарсандаа дашмагаа мартсан байлаа. Хэдийгээр тэр тэгтлээ их цангаагүй боловч ямар ч байсан ус олох хэрэгтэй байлаа. Суурин руу тэр очихгүй, уулын хүний бардам сэтгэл ядрал туйлдлыг тэсэн давна. Гэвч ус олох хэрэгтэй, тэгэхгүй бол ангаж үхэх болно. Шөнө юунд тэр хараалт бяслагийг идэв дээ! Агуйнууд усгүй. Тэр ямагт усанд шуналтай байсан билээ. Рокогийн гэрт бол тэр халгиж. Бас дарс ч гэсэн. Тэр бахаа ханатал уудаг байсан бөгөөд ер нь өөхөнд ороосон бөөр шиг л байсан сан. Ус! «Дуугай бай, амаа бүү хатаа!». Тэр босож эргэн тойрноо харав. Чулуу, хэвтэж наларсан цөөн бут, бүгчим халуун тоос, эргэн тойрон бүгд амьгүй саарал өнгөөр зэвийнэ. Могой хэдийн хоёр дахин гуужсан бөгөөд үнэр танар ялгагдахыг больжээ. Ус!

	Саарал, цагаан хагаар бүрхэгдсэн, шохойгоор тэмдэг тавьсан хавтгай чулуун дээр тэр гишгэв. Энэ нь ангаж үхэх аюул тохиолдох үед хэрэглэхээр ус хадгалдаг малчны чулуун савны таг байлаа. Гэнэтийн аз завшаандаа мэлрэн гайхсан Йосип илбэдүүлсэн мэт зогтусав. Тэрээр өвдөг сөхрөн буугаа хажуу тийш нь шидээд тагийг огцом түлхэн зайлуулахад борооны тогтсон усны үнэр сэрүү татуулав. Чулууны ухмал хонхорхойн зүүн буланд заваан таваг дээр цэвэр устай сав байх бөгөөд усан дээр нь хоёр ялаа хөвөх аж. Ирмэх зуурт тэрээр өөрийгөө дахин хүч чадал, эр зоригтой болсон мэт санав. Саванд толгойгоо шургуулан нохой шиг долоож гарав. Ус булингартлаа...

	Энэ мөчид буун сумны тусгалын газар мөрдөгчдийн нь хянамгай сүүдэр хөдөлгөөнгүй бараантан байлаа. Чулуун дэл дээрээс тэд нүх рүү толгойгоо шаасан гэмт хэрэгтнийг сайтар харж байв. Ахмад Видич нь буугаа өргөв. Яах вэ, усаа ханатал ууг! гэж дүү нь түүнийг зогсоох гэж оролдов. Гэвч өндөр Видич нь “Цангаагаа тайлж чадалгүй үхэг!” хэмээн сэтгээд хэдийн овоо хараагаа тааруулжээ. Овоо хараанд нь дүүг нь хөнөөгчийн бүсэлхий, чоно алдаг сум зоогдох нүцгэн биеийн хэсэг харагдах аж. Видич гохоо дарж буун дуу нижигнэв.

	Йосипийн бие чулуун савны амсар луу гулган хөл нь яльгүй татвагасхийснээ хөшив.

	 

	 

	Асгат сэрвэнгээр хүүхдийн цангинасан дуу давлагаа мэт тархав... Магадгүй, зөвхөн энэ хоромд, эсвэл өөр үед, өдөр, шөнийн хэдийд ч, агшин бүрд тэр дуу тархан байгаа. Өнчин царсны ёроолд, халуу төөнөсөн сүүдэрт Смилягийн хар банзлын хуниасанд нүцгэн, цус болсон хүүгийн амьсгаа бүтэн байлаа. Тэнхэлгүй, амьтай төдий Смиля хүйг тас мэрэв. Өвчин намдахад тэр бүсгүй нүдээ аньсан хэвээр инээв. Инээснээс нь, хурчгардуухан баяр баяслаас царай нь агшин зуур гэрэлтсэнээс болж хүү бүтэж байна гэж тэр даруй хирдхийн ухаарав. Үгүй, баяр баясгалан түүний тавилан биш. Гэнэт чихэнд нь уйлах дуу хадан, толгойд нь хүүхдийн уйлах дуу цангинан, царсны орой уйлан, хадат уулс эхэр татан, улайдсан цайвар тэнгэр хахан цацан уйлан байлаа...

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	Үүнд түүх - гүн ухааны, дайн, хувьсгалын сэдэв, фашизмын эсрэг ард түмний тэмцлийн сэдэв голлож байна.

